
ПСАЛЪЭПЭ
Иджырей къэбэрдей-шэрджэсыбзэм и макъыджыр (фонетикэр) егъэджакIуэ щагъэхьэзыр еджапIэ нэхъыщхьэхэм (Къэбэрдей-Балъкъэрым къэрал университетым, Адыгей къэрал университетым, Къэрэшей-Шэрджэс къэрал университетым), курыт еджапIэхэм, гимназиехэм, колледжхэм щыджыным къалэну къегъэув программэм ипкъ иткIэ студентхэмрэ еджакIуэхэмрэ теорие и лъэныкъуэкIэ щIэныгъэ ягъуэтыным и мызакъуэу, бзэм и Iуэхугъуэхэр абыхэм езыр-езыру зэпкърахыфу есэн хуейуэ. Теорием ехьэлIа щIэныгъэхэр студентхэмрэ еджакIуэхэмрэ макъыджымкIэ (фонетикэмкIэ) ядж къызэджэ бзэхабзэм (грамматикэхэм), тхылъхэм, зэреджэ дэфтэрхэм (пособиехэм) кърах. Студентхэмрэ еджакIуахэмрэ къащIэ щIэныгъэхэр зэрагъэубыдын, абыхэм нэхъри хагъэхъуэн папщIэ, практикэм ехьэлIа семинархэр, урокхэр ирагъэкIуэкI. А семинархэмрэ урокхэмрэ студентхэмрэ еджакIуэхэмрэ бзэмкIэ зэрыщылэжьэн тхылъ щыIэн хуейщ, зэджахэмрэ къащIахэмрэ зэрызэрагъэубыдын лэжьыгъэхэмрэ къызэрапщытэж упщIэхэмрэ иту. Ар къэтлъытэри мы лэжьыгъэр дгъэхьэзыращ, филологием и унэтIыныгъэу адыгэбзэмрэ литературэмкIэ егъэджакIуэ IэщIагъэ зэзыгъэгъуэтыну студентхэм, курыт еджапIэхэм, гимназием, колледжхэм щеджэ еджакIуэхэм папщIэ.

Тхылъым итщ иджырей адыгэ тхыпсэбзэ (литературэбзэ) макъыджым (фонетикэм) ехьэлIа теорие кIэщIхэр, абы къызэщIиубыдэ терминхэр зыубзыху тхыгъэхэр, зэджар къызэрапщытэжын лэжьыгъэхэр темэ-темэкIэ зэпыудауэ къыщыхьащ. Мы тхылъым къыщыгъэлъэгъуащ иджырей къэбэрдей-шэрджэсыбзэ макъыджым (фонетикэм) къызэщIиубыдэ мыпхуэдэ темэхэм ехьэлIа лэжьыгъэхэмрэ тестхэмрэ: 1) бзэм и макъхэр; 2) алфавитымрэ дамыгъэмрэ (графикэмрэ); 3) макъзешэхэр; 4) макъ дэкIуашэхэр; 5) пычыгъуэ, ударенэ, транскрипцэ; 6) фонетикэм ехьэлIа зэхъуэкIыныгъэхэр. Адыгэбзэ макъыджым (фонетикэм) и къаухьыр куууэ зыдж студентхэмрэ еджакIуэхэмрэ зи гугъу тщIа, бзэм и макъхэмрэ хьэрфхэмрэ епха темэхэр къагурыIуэн папщIэ, мы тхылъым ит лэжьыгъэхэмрэ тестхэмрэ мыхьэнэшхуэ яIэщ. Ахэр хуэунэтIащ студентхэмрэ еджакIуэхэмрэ адыгэбзэ макъыджымкIэ (фонетикэмкIэ) щIэныгъэ куу егъэгъуэтыным, абы къызэщIиубыдэ термин зэмылIэужьыгъуэхэм щыгъуазэ хуэщIыным, я анэдэлъхубзэр фIыуэ егъэлъэгъуным, иджырей къэбэрдей-шэрджэсыбзэ макъыдж (фонетикэ) курсым къигъэув къалэнхэмрэ мурадхэмрэ гъэзэщIа хъуным.
Тхылъым дыщелэжьым адыгэбзэм иджыри къэс хэмытауэ терминыщIэ зыбжанэ къыхэдгъэхьащ, псалъэм папщIэ: бзэхабзэ (грамматикэ), бзэщIэныгъэдж (лингвист), жьэмакъ (фонемэ), жьэмакъзешэ (фонемэзешэ), жьэмакъ дэкIуашэ (фонемэ дэкIуашэ), макъыдж (фонетикэ), тхыпсэбзэ (литературэбзэ), хъурыщIафэ (глагольная форма), н. БзэщIэныгъэм емыхьэлIа фIэщыгъэцIэщIэ зыбжани ди тхылъ цIыкIум къыщыдгъэлъэгъуэн хуей хъуащ, псалъэм папщIэ: дзасэл (шашлык), къэлэрдадий (тюльпан), пщэкIыхь (жираф), тхыпсэ (литературэ), тхыпсэдж (литературэдж), тхыпсей (литературщинэ), тхьэдадий (мэжджытжыг гъэгъа), н. 
Тхылъыр къызэрыфщыхъуар, дагъуэу хуэфщIахэр е зэребгъэфIакIуэ хъуну чэнджэщхэр Къэбэрдей-Балъкъэр къэрал университетым адыгэбзэмкIэ кафедрэм къевгъэхьыну дыныволъэIу.

1. БЗЭМ И МАКЪХЭР

Дэтхэнэ лъэпкъми езым и бзэ иIэжщ. Дэ ди бзэр адыгэбзэщ. Ар дахэщ икIи шэрыуэщ. А бзэмкIэ адыгэхэр дызэгуроIуэ, дигу илъ зэжыдоIэ, къэтщIэну дызыхуейм дыщIоупщIэ. Ди бзэмкIэ доджэ, дотхэ. ДыщеджэкIэ макъхэр дэ къыдопсэлъ икIи зэхыдох. Хьэрфхэр дотх икIи долъагъу. Иджырей адыгэбзэм макъыу иIэм нэхърэ хьэрфу хэтыр нэхъыбэщ.

Лэжьыгъэ 1. Псалъэ къэс макъ дапщэ хэтми, къэвгъэлъагъуэ. Макъхэмрэ хьэрфхэмрэ щызэтемыхуэхэр вгъэбелджылы.

Арджэныпс, бэдж, вагъэбдзумэ, гыбзэ, гуэгъу, гъэфIэж, гъуазджэ, дурэш, джэдыкIафэ, дзэщхьэл, емынэ, ёлкэ, жэзнэч,  пхъэкъу, пхъэнкIакIуэ, мэзхъумэ, мастэкъуаншэ, компьютерытх, псантхуэ, тхыдэтх, тхуэрыкIуэгъуэ, тхылъымпIэпс, псыгуэн, гухьэр, тхыпсэ, хьэжьгуэн, аффикс, тхьэгурымагъуэ, компьютерщIыж, бжэмышхыщI, жыхапхъэкъутэ, щхьэцыщ, щхьэхуещэ, тхыпсэдж, статья, азэн, акIэ, бейгуэл, къуэды, къунан, кхъуейплъыжькIэрыщIэ, лэджэн, мухьэрэб, турыхь, хьэбзэгутхьэмпэ, шындэбзий, IумпIэ, мыщэгуэн.

Лэжьыгъэ 2.  Псалъэхэм я мыхьэнэр къэвгъуэт, абы зезыгъэхъуэж жьэмакъхэр щIэфтхъэ. ЖьэмакъкIэ зэджэр къыжыфIэ. Ар макъым сыткIэ къыщхьэщыкIрэ? 

Адыгэш – адыгэлI – адыгэщI, бадзэ – бажэ – банэ, гупкIэ – гуплIэ – гупсэ, гъуазэ – гъуамэ – гъуанэ, гъуатIэ – гъуафэ – гъуахуэ, джэдыкIэ – джэдыхъуэ – джэдылъэ – джэдылIэ, жьэн – щэн – гуэн, мыщэ – дыщэ – шыщэ, напэ – нащэ – нанэ, псалъэ – пщалъэ – пщащэ, хей – мей – цей – шей, фIыцIэ – фIыщIэ – фIыгъуэ, мывэ – мавэ, бжэ – бзэ – бжьэ, псэ – псы, мэз – нэз – гъуэз, сабэ – самэ – санэ, щIапIэ – щIыпIэ, хьэуа – хьэуэ,  щакIуэ – щIакIуэ, соджэ – доджэ – фоджэ, стхащ – птхащ, дахэ – дадэ – данэ, пшэ – псэ – пщэ, лъэгу – Iэгу – нэгу, гуащэ – гуакIуэ – гуахъуэ – гъуахъуэ, пшынэ – псынэ, пщыгъэ – пщагъэ, нэшхуэ – пэшхуэ – жьэшхуэ, бзэ – бзу – бзы, фэ – фо – фу – фа, модэ – мыдэ, лъы – лъэ, куплъ – купкъ.

Лэжьыгъэ 3.  КъифтхыкI, щапхъэхэм къыщыкIуэ жьэмакъхэм псалъэм и мыхьэнэм зрагъэхъуэжрэ зрамыгъэхъуэжрэ, ахэр зэрызэхущытыр къыжыфIэ. Дэтхэнэр жьэмакъми, дэтхэнэр абы и гуэгъу (вариант) къэкIуэкIэми вгъэбелджылы. Жьэмакъхэр щызэблэгъэувыкIа (метатезэ) псалъэхэр щхьэхуэу къыхэфтхыкI.

Ахъшэ – ашхъэ, купкъ – кумкъ, джанэ – гьанэ, дэдей – дыдей, шабзэ – хабзэ, сабэ – щабэ, ахъшэм – ашхъэм, къуэш – зэш, IункIыбзэ – кIынIубзэ, нэху – нэф, гъуэгу – гъуогу, къулай – къулей, бэджыхъ – джэбыхъ,   жэщ – жэш, абыхэм – ахэм, къэкIуащ – къэкIуась, дэтхэнэ – дэхэнэ, лэу – ло, шэрхъ – шархъ, IэлъэщI – IэлъощI, гъавэ – гъашэ, гын – шын, блыщхьэ – блащхьэ, благъэ – благъуэ, бгъэлыгубэ – бгъэлэгубэ, узылэ – узыфэ, фэгъу – гуэгъу, хьэм – хьэщ, шай – шей, сыту – сату, выгу – гув, пщэфIапIэ – пщэпIапIэ, нэгу – нэкIу, гупсысэ – гупщысэ,  дагъэ – уагъэ, псыпэ – псапэ,  ажыгъафэ – ажэгъафэ – ажэкъафэ – хьэжыгъафэ, къанжэ – къанджэ, чырбыш – кырбыш, къымцIэ – къыпцIэ, лъамцIэ – лъапцIэ, губгъуэ – губгъэ, гъуэрыгъуапщкIуэ – гъуэрыгъапщкIуэ – гъуэругъуапщкIуэ, къутх – къунтх, мафIэ – нафIэ, щхьэгъумбжэ – щхьэгъумжэ – щхьэгъубжэ, къуагъ – къуаргъ, уафэ – тафэ, лажьэкъым – лажьэIым, абдж – амдж.

Лэжьыгъэ 4. Псалъэхэр къифтхыкI, урысыбзэкIэ зэвдзэкI. Абхъаз-адыгэ бзэ гупым хыхьэхэр зы екъуакIэ, адрей кавказыбзэхэм щыщхэр екъуаитIкIэ щIэфтхъэ. Тыркубзэм и лъапсэгъу бзэхэр хъурейуэ къэфтхъыхь. КъедбжэкIа бзэхэм щыщу, макъ нэхъ мащIэ дыдэ зиIэр скобкэм дэвгъэувэ, макъ нэхъыбэ зиIэ бзэр зэпэплIимэу къэфтхъыхь. Абхъаз-адыгэ бзэ гупым хыхьэхэм макъ дапщэ яIэми, бжыгъэкIэ къэвгъэлъагъуэурэ ищхьэм тефтхэ.
Адыгэбзэ, урысыбзэ, куржыбзэ, осетиныбзэ, шэшэныбзэ, къумыкъубзэ, аварыбзэ, тыркубзэ, арчиныбзэ, каратиныбзэ, къыргъызыбзэ, табасараныбзэ, цезыбзэ, чамалиныбзэ, агулыбзэ, бацбиибзэ, абазэбзэ, азербайджаныбзэ, убыхыбзэ, мышкъышыбзэ, къэжэрыбзэ, абхъазыбзэ, хьэрыпыбзэ, лезгиныбзэ, нэгъуеибзэ, къэрэшеибзэ-балъкъэрыбзэ, адыгеибзэ, сонэбзэ, тэтэрыбзэ, ермэлыбзэ, белорусыбзэ, японыбзэ, алыджыбзэ, нэмыцэбзэ, инджылыбзэ, къалмыкъыбзэ, даргиныбзэ, франджыбзэ, хваршиныбзэ, рутулыбзэ, бежтиныбзэ, узбекыбзэ.

Лэжьыгъэ 5. Псалъэхэр зэрызэхэт макъхэр вгъэбелджылы, абыхэм щыщу щIэжьыуэрэ даущрэ зыщIэтхэр къыжыфIэ. Псалъэхэр къызэрыхъуа щIыкIэхэм фыкIэлъыплъ, ахэр зэпыту тхын щIыхуейр къэфIуатэ. ПлъыфэцIэхэм я мыхьэнэр вгъэбелджылы, урысыбзэкIэ зэвдзэкI. 
Шатафэ, лыгъургъэжьаифэ, хьэмкIутIхъуаифэ, тхъуфэ, лэгъупыкъуфэ, мафIэбзиифэ, ятIэхуфэ, псырылъафэ, гъуатIафэ, гъуаплъафэ, бдзапцIафэ, дыхьэрэныфэ, къамылыфэ, тхьэмбылыфэ, сабафэ, упщIэжьыфэ, дыщэплъыфэ, улъиягъэфэ, махъсымафэ, морафэ, дыжьыныфэ, бжэндэхъуджэдыкIафэ, ятIагъуэпсыфэ, текIыжаифэ, утхъуаифэ, жэзлъэщIаифэ, абджыфэ, фонащафэ, бжьынцIынафэ, хьэуазафэ, дыщафэ, джэдгыныфэ, бэрэжьеифэ, тхьэрыкъуафэ, пшахъуафэ, къазшырыфэ, сахуафэ, къэбыфэ, Iущхьафэ, хьэкъуртыфэ, тхьэдадиифэ, фIеифэ, щIакIуэжьыфэ, мэжджытжыгыфэ, шафэ, гъущIыфэ, лъыфэ, лъэнкIапIафэ, фоуфэ, псыфэ, мамкъутыфэ, шакъафэ, шэжыпсыфэ, кхъуэщыныфэ, пыжьхъуаифэ,
Къызэрытрагъэзэж упщIэхэмрэ лэжьыгъэхэмрэ

1. Сыт макъыр зищIысыр? Сыт хьэрфыр зищIысыр?

2. Адыгэбзэм хьэрфхэмрэ макъхэмрэ дапщэ хъурэ?

3. Сыт хуэдэ хьэрфхэра макъ къэзмыгъэлъагъуэр?

4. Сыт фонемэкIэ зэджэр? Ахэр дауэ игуэшыжрэ?

5. Мы лэжьыгъэм фонемэ терминыр щызэтхъуэкIащ «жьэмакъ» жиIэу. Дауэ феплърэ «жьэмакъ» терминыр адыгэбзэм къыщыдгъэсэбэп хъуну, хьэмэрэ езы «фонемэ» жыхуиIэр къэдгъэнэжым нэхъыфI. Фэри фегупсыс а терминыр нэгъуэщIу дауэ зэтхъуэкI хъуну.

6. Бзэм и макъхэр къыщыхъукIэ сыт хуэдэ пкъыгъуэхэр хэлэжьыхьрэ?

7. Урысыбзэм хьэрфу хэтхэр зэрыхъур 33-рэщ. Ар адыгэбзэм и хьэрфхэм нэхърэ фIыуэ нэхъ мащIэщ. Адыгэбзэмрэ урысыбзэмрэ зэвгъапщи, я щхьэхуэныгъэхэр вгъэбелджылы.

8. Адыгеибзэм макъыу, хьэрфу дапщэ хэт? Адыгей тхыпсэбзэм елъытауэ, бжьэдыгъу, шапсыгъ диалектхэм макъ нэхъыбэ щIаIэр сыт? 
9. Адыгэбзэм и лъапсэгъу бзэхэр къевбжэкI, абы и диалектхэмрэ говорхэмрэ къыжыфIэ. Абы ирипсалъэхэр щыпсэур вгъэбелджылы.

10. Адыгэбзэ фонетикэм елэжьа бзэщIэныгъэлIхэр къевбжэкI. Абыхэм я лэжьыгъэ нэхъыщхьэхэр къэвгъэлъагъуэ.
Адыгеибзэм, абхъазыбзэм, абазэбзэм я фонетикэм иIэ щхьэхуэныгъэхэр къыхэщу сыт хуэдэ лэжьыгъэхэм фыщыгъуазэ?

Иджырей адыгэ-абхъаз бзэ гупым макъхэм щаIэ щхьэхуэныгъэхэр къыщыгъэлъэгъуауэ доклад вгъэхьэзыр.
Студентхэмрэ еджакIуэхэмрэ езыр-езыру зэрызэрагъэхьэзырын упщIэхэмрэ лэжьыгъэхэмрэ

1. Сыт бзэр зищIысыр, сыт хуэдэ къалэнхэр игъэзащIэрэ абы?

2. Дунейм бзэуэ дапщэ тет икIи ахэр сыт хуэдэу игуэшыжрэ?

3. Зэлъапсэгъу, зэмылъапсэгъу бзэкIэ зэджэр сыт? Ахэр дауэ зэрызэщхьэщагъэкIыр? 

4. Сытым елъыта бзэм и зыужьыныгъэр икIи сыт ар а зыужьыныгъэм зыхуишэр?

5. Сыт бзэкIэ зэджэр? Иджырей адыгэбзэм сыт хуэдэ мыхьэнэ иIэхэу къыщагъэсэбэпрэ бзэ псалъэр?

6. Сыт тхыпсэбзэкIэ зэджэр?
7. Сыт хуэдэ щытыкIэ зэхуаIэ бзэмрэ тхыпсэбзэмрэ? Къэфхьыт бзэм хэту, ауэ тхыпсэбзэм хэмыхьэ псалъэхэм я щапхъэ.

8. Сыт хуэдэ стиль къыхэщхьэхукIхэрэ тхыпсэбзэм?

9. Сыт хуэдэ Iыхьэ нэхъыщхьэхэу зэхэт бзэр зыдж щIэныгъэр?

10. Бзэм и стилхэр къыщыгъэлъэгъуауэ, рассказ кIэщI зэхэфлъхьэ.
2. АЛФАВИТЫМРЭ ДАМЫГЪЭМРЭ (ГРАФИКЭМРЭ)
Лэжьыгъэ 1. ХьэрфзешэкIэ къыщIидзэ псалъэхэр къитхыкIын, адыгэбзэ алфавит зэкIэлъыкIуэкIэм тету.
Абэ, удзыфэ, ашэху, омоним, илъэс, олимпиадэ, уэрэдыжь, именительнэ, иужь, юстицэ, ёлкэ, ибэ, ыхьы, ефэнды, уагъэ, япэрей, атэлыкъ, икъукIэ, омофон, иджыпсту, италыбзэ, ыр, удзыфэпс, итырыгъу, ещхьыркъабзэ, унапIэ, ыш, ижьырабгъу, уадащхьэ, изложенэ, уадэшхуэ, япэ, оборот, уэрэдбзу, ипотекэ, ираныбзэ, ирис, ислъам, уанэкъуапэ, еблагъэ, икIыпIэ, абрэмывэ, иджыблагъэ, японыбзэ, юбилей, егугъу, упщIэ, ингушыбзэ, уанэгурыпс, иныжь, ичэзууэ, епэр, игъуэ, япон, емыкIу, абхъаз, ерэч, агъзэрыгъыж, уафэрыху, яжьащхъуэ, ержыб, уанэгу, тхыпсэдж, адэмыгу, есэп, ажэгъуэпщ, ежьу, ёрш (бдзэжьей лъэпкъ), алаушын, алътыншыкъ, екIу, унаплъэ, ахъшэдэщ, орфоэпие, еIуящIэ, юрист, ёжик (прическэ), уэсгуащэ, андзыш, унагъуэцIэ, апэсы, орфографие, аргуажьэ, аргъынэ, егъу, арму, арыкъ, ичынды, ищхьэ, общежит, ежьужь, езыр-езыру, орден, уэрэд, уэредадэбжьэ, уэсэпс, уэс, упщIэжэгъу, урысцей, ыIы, ябгэ, яжьафэ, ахъырзэман, тхыпсей,
Лэжьыгъэ 2. Хьэрф дэкIуашэкIэ къыщIидзэ псалъэхэр къитхыкIын, адыгэбзэ алфавит зэкIэлъыкIуэкIэм тету.

Бадзэпсэ, ху, гъуабжабзэ, дзапэ, къэуал, даущ, къудэ, балыджэшхуэ, зэщыщ, класс, бауэбапщэ, гъуафэ, кIэн,  бэджэндыпщIэ, куржы, бгъэрыщIэ, жьэрпсэр, жьей, дин, лъэрыгъыпс, хъэт, тIыхъуэ, блащхьэ, курс, бырхьэмот, гъущIыху, вагъуэдж, фонащафэ, вэржьэр, кхъухь, вындыржьыч, выц, гынэщ, фIы, гъуо, хьэку, руматI, лыпIыжь, дзыхэ, жэгуэт, гыныху, куей, гыныпс, тIыхъуэфэджэдыгу, шей, гуахъуэжьэ, цыщ, жьафэ, кхъыбаб, гуэбэшы, кIэтх, къумалэ, кIумыл, гурэпкIырэ, масил, тхыпхъэщI, жэщмыжей, хасэ, жылалъэ, жьыуз, зэщхь, цIыв, щIыфэ, гъасэ, щай, гъэжалъэ, динщIэкъу, джэдэщыбжэ, Iугъуэ, джей, куратор, куэсэ, кIапцIэ, кIулоку, къэрал, къущ, кхъахэ, кхъырбыщ, лодан, чэт, лъэхъынц, лIакъуэцIэ, мажьапхъэ, пхъыфэ, цей, мамкъутыфэ, сотрэшлъэгу, нэпкъыжьэ, пхъэсампIэ, рыгуэ, сабэщып, трам, тутынсафэ, гъымбу, дэку, Iэгубжьэ, тутынсафалъэ, тIэрикъэт, хъуалэ, шыгуху, щIытI, щихъ, гъэху, Iугъуафэ.

Лэжьыгъэ 3. Тхылъхэр зытха тхакIуэхэм я унэцIэхэмрэ я тхыгъэ фIэщыгъэцIэхэмрэ тещIыхьауэ, алфавиткIэ зэрызэкIэлъыкIуэм хуэдэу, тхыжын.

Шортэн А. «Бгырысхэр», МафIэдз С. «Мыщэ лъэбжьанэ», IутIыж Б. «Лъэужь», Къэрмокъуэ М. «Щихухэр иджыри мэкI», Къардэн Б. «ЗэхэгъэкIыпIэ», КIэрэф М. «Сэфар и щакIуэ хъыбархэр», Нало А. «Нэхущ шу», МафIэдз С. «Гъыбзэ хуэфащэт», IутIыж Б. «Къудамэхэр», Нало А. «Псы Iуфэм Iут унэ цIыкIу», Мэзыхьэ Б. «Вагъуэзэшибл», Нало З. «Урыху Iубыгъуэ», Нало З. «Къру закъуэ», МафIэдз С. «Мыхъур», Мэзыхьэ Б. «Бжьыхьэр пщIащэ пылъэлъыжыгъуэщ», Къардэн Б. «Бгъащхъуэ», КIэрэф М. «Лъэужь е лIэужь», IутIыж Б. «Дамэлей», Хьэх С. «Лъагъуэр гъуэгум хуокIуэ», Къэрмокъуэ М. «Къоджэм уигъэжейркъым», КIыщокъуэ А. «Лъапсэ», Вэрокъуэ В. «Лей зыхуэгъэгъум къахурегъэгъу», ШэджыхьэщIэ Хь. «ЛъыщIэж», Къашыргъэ Хь. «ПшэкIухь», Бещтокъуэ Хь. «Анэдэлъхубзэм и псынащхьэ», Журт Б. «Гъуэжькуий», Бейтыгъуэн С. «КупщIэ», КхъуэIуфэ Хь. «Гъатхэм и ныбжьыр», Апажэ А. «Зыпэмыплъа лъагъуныгъэ», Елмэс I. «Бгъэхэм къуршым къагъэзэж», Бозий Л. «Гъуэгу нэшэкъашэ», ДыщэкI М. «Пшэплъ», Жылэтеж С. «Пащтыхь хужьым и лIыкIуэ», Джыназ Ю. «ЕпщыкIубланэ бжьыхьэ», КIэрашэ Т. «Шу закъуэ», Теунэ Хь. «Шэджэмокъуэ лъэпкъ», Уэхъутэ А. «Хужьэ и къуэладжэ», Акъсырэ З. «Дахэнагъуэ», ЩоджэнцIыкIу А. «Къамботрэ Лацэрэ». 

Лэжьыгъэ 3. УрысыбзэмкIэ къызэпрыкIыу, адыгэбзэм къыхыхьа псалъэхэр урыс алфавит зэкIэлъыкIуэкIэм тету тхыжын. А псалъэхэм щыщу адыгэбзэкIэ къэпIуатэ хъунухэр гъэбелджылын, абыхэм я щапхъэ къэхьын.

Автосалон, ксерокс, метафорэ, лицей, жаргон, орфографие, лексикэ, депутат, цирк, фонетикэ, цех, экзамен, хоккей, кокос, параграф, письмо, темэ, йогурт, синоним, глагол, диалект, заявкэ, послелог, наклоненэ, волейбол, полисемие, дохутыр, газет, декан, зачет, ипотекэ, азбукэ, реферат, дифтонг, лекцэ, вальс, инверсие, доцент, частицэ, банан, аллее, школ, хирург, видеоклип, таблицэ, бюджет, географие, варенэ, жюри, стIол, инвестор, алфавит, банк, зоотехник, январь, этимологие, класс, амброзэ, гимн, мэр, ёлкэ, баскетбол, филологие, диплом, ананас, юбилей, билет, антитезэ, ономастикэ, бухгалтер, антоним, витамин, наркоз, архаизм, точкэ, урок, арщын, грамматикэ, жетон, шофёр, институт, бакалавр, астронавт, июль, аудиторие, аэробикэ, бейсбол, библиотекэ, эпитет, военкомат, гектар, деепричастие, дестынэ, журналист, читзал, завод, идеографие, йод, кавычкэ, литературэ, междометие, омоним, плинтус, репетитор, салют, факультет, цитатэ, шахмат, юстицэ, яслъэ.
Лэжьыгъэ 4. Алфавит мыхьэнэ къэзыгъэлъагъуэ псалъэхэр къыхэтхыкIын, абыхэм щыщу, къэбэрдей-шэрджэсыбзэм къыхэхъукIахэмрэ къызэрыщыхъуа щIыкIэхэмрэ гъэбелджылын, нэгъуэщIыбзэхэм къахэкIа терминхэр зыщыщ бзэр къэхутэн.

Алыфбей, макъзешэ, хьэрфзешэ, тхыхь, тхыухуэ, тхыбзэ, макъытх, алфавитытх, макъ, алфавит, азбукэ, алыф, тхэпкъ, хьэрфылъэ, алыфбий, хьэрфышхуэ, азбукэтх, хьэрф дамыгъэ, макъ дамыгъэ, тхыпкъ, дамыгъэ, дамыгъэтедзэ, букварь, букварыдж, щыпэдж, адыгэбзэ азбукэ, хьэрф зэгуэт, макъзэпэщIэх, макъыжь, макъыншэ, макъгъэIу, тхэпкъытх, хьэрфылъэтх, хьэрфылъэщI.

Лэжьыгъэ 5. Урыс графикэм тету, адыгэбзэм и алфавит зэхэзылъхьауэ щыта щIэныгъэлIхэр къыхэтхыкIын, абыхэм, фонетикэ и лъэныкъуэкIэ, яIэ щхьэхуэныгъэхэм тепсэлъыхьын, а алфавитхэмкIэ традзауэ щыта адыгэ тхыгъэжьхэр къебжэкIын. Нэгумэ Шорэ зэхигъэувауэ щыта алфавитхэм ехьэлIауэ, доклад кIэщI гъэхьэзырын.
Нэгумэ Шорэ, Хъанджэрий СулътIан, Бырсей Умар, Услар Петр, ХьэтIохъущокъуэ Къазий, ПащIэ Бэчмырзэ, Лопатинский Лев, Фэнзий Мэжид, ЦIагъуэ Нурий,  ЩэрэлIокъуэ Талъустэн, Хъуран Батий, Яковлев Николай, Люлье Леонтий, Грацилевский Игорь, Тамбий Пагуэ, Къэшэж ТIалиб, Къуэдзокъуэ Дмитрий, КIашэ Адэлджэрий, Инэт Кърым-Джэрий, Блэнэкъуэ Бэтокъу, Iэщхьэмаф Даут, Борыкъуей ТIутIэ.

Лэжьыгъэ 6. Латин хьэрфхэр къигъэсэбэпурэ, адыгэбзэм и алфавит XIX – XX лIэщIыгъуэхэм зэхэзыгъэува щIэныгъэлIхэр къыхэфтхыкI. Абыхэм ящIа алфавитхэм яIа ныкъусэныгъэхэр къыжыфIэ. 1923 – 1936 гъэхэм латин графикэм тету къыдэкIа тхылъхэмрэ газетхэмрэ къевбжэкI. Хъуран Батий и алфавитым мыхьэнэуэ иIамрэ къалэну игъэзэщIамрэ къыщыгъэлъэгъуа доклад кIэщI вгъэхьэзыр.
Фэнзий Мэжид, ЦIагъуэ Нурий,  ЩэрэлIокъуэ Талъустэн, Нэгумэ Шорэ, Хъуран Батий, Яковлев Николай, Люлье Леонтий, Грацилевский Игорь, Тамбий Пагуэ, Къэшэж ТIалиб, Къуэдзокъуэ Дмитрий, Блэнэкъуэ Бэтокъу, Iэщхьэмаф Даут, Борыкъуей ТIутIэ, Хъанджэрий СулътIан, Бырсей Умар, Услар Петр, ХьэтIохъущокъуэ Къазий, ПащIэ Бэчмырзэ, Лопатинский Лев, Щэрдан Мыхьэмэт.

Лэжьыгъэ 7. Хьэрып, хьэрып-перс хьэрфхэр и лъабжьэу, XIX – XX лIэщIыгъуэхэм ирихьэлIэу, адыгэбзэм алфавит хузэхэзылъхьауэ щыта узэщIакIуэхэр щхьэхуэу къыхэфтхыкI икIи вгъэбелджылы хэт хьэрып графикэм и закъуэ къигъэсэбэпами, хэт хьэрып хьэрфхэм перс дамыгъэхэр гуэдзэн хуищIами. Абыхэм ятха алфавитхэр мытынш дыдэми, дин лэжьакIуэхэм ар адыгэбзэм нэхъ къезэгъыу къыщIалъытэр сытыт? 1920 – 1923 гъэхэм Къэбэрдейм щыIа еджапIэхэм адыгэбзэ зэрыщрагъаджэу щыта, хьэрып графикэм тета алфавитыр зытхар къыхэвгъэбелджылыкI, абы иIа щхьэхуэныгъэхэм фытепсэлъыхь. Доклад кIэщI гъэхьэзырын, ЦIагъуэ Нурий адыгэ тхыбзэр зэфIэува хъунымкIэ Истамбылрэ Къэбэрдеймрэ щригъэкIуэкIа лэжьыгъэхэм тегъэпсыхьауэ.

Нэгъутш Суад, КIыщокъуэ Пщымахуэ, Фэнзий Мэжид, ЩэрэлIокъуэ Талъустэн, Нэгумэ Шорэ, ЦIагъуэ Нурий,  Хъуран Батий, Тамбий Пагуэ, Къэшэж ТIалиб, Къуэдзокъуэ Дмитрий, Блэнэкъуэ Бэтокъу, Iэщхьэмаф Даут, Борыкъуей ТIутIэ, Хъанджэрий СулътIан, Бырсей Умар, ХьэтIохъущокъуэ Къазий, ПащIэ Бэчмырзэ, Щэрдан Мыхьэмэт, ШэджыхьэщIэ Пщыкъан.
Лэжьыгъэ 8. Адыгэбзэм щыщ терминхэмрэ псалъэ зэпхахэмрэ къифтхыкI, я мыхьэнэр урысыбзэкIэ зэвдзэкIыурэ.

БзэщIэныгъэ, хьэрфылъэ, адыгэбзэ, кавказыбзэ, жьэмакъзешэ, бзэ зэлъэпсэгъу, пычыгъуэ закъуэ, псалъэ лъабжьэ, тхыбзэ, бзэхабзэ, жьэмакъ дэкIуашэ, хьэрф дэкIуашэ, макъ дэкIуашэ жьгъыжьгъ, хьэрфзешэ, макъ дэкIуашэ пIытIа, макъ дэкIуашэ къыщиуд, тхэпкъ, пычыгъуэ куэд хъу псалъэ, пычыгъуэ куэд хъу псалъэ лъабжьэ, адыгэбзэм и лъапсэгъу адыгеибзэ, пычыгъуищу зэхэт псалъэ, пычыгъуэ зэхуэщIа, пычыгъуэ зэIуха, псалъэпэ, псалъэку, псалъэкIэ, адыгэ бзэщIэныгъэ, хьэрф дамыгъэ, макъзешэ кIэщI, бзэгупэ макъ, бзэгуку макъ, бзэгу лъэдакъэ макъ, Iупэ макъ дэкIуашэ, IупитI макъ, Iупэ-дзэ макъхэр, фIыншэ макъхэр, тэмакъыщхьэ макъхэр, тэмакъыщIэ макъхэр, кIэзыз макъхэр, бзэгубгъу-дзэбгъу макъхэр, IупитI макъ дэкIуашэ къыщиуд, макъ дэкIуашэ къыщиудхэр, Iупэр зыухъурей макъ дэкIуашэхэр, Iупэр зымыухъурей макъ дэкIуашэр, Iупэр зыухъурей макъзешэхэр, Iупэр зымыухъурей макъзешэхэр, ударенэ зытелъ пычыгъуэ, макъзешэхэм я увыпIэ лъэщ, макъзешэхэм я увыпIэ мылъэщ, ударенэр зытемылъ пычыгъуэ, макъ дэкIуашэ дэгу, макъзешэ укъуэдия, алыфбей, хьэрып дамыгъэм тет алыфбей, латин дамыгъэм тет тхыбзэ, хьэрфышхуэ, хьэрф зэгуэт, макъыдж, бзэщIэныгъэлI, бзэщIэныгъэдж,

Къызэрытрагъэзэж упщIэхэмрэ лэжьыгъэхэмрэ
1. Сыт алфавиткIэ зэджэр? Алфавит псалъэм и синониму, адыгэбзэм сыт хуэдэ терминхэм ущрихьэлIэрэ?

2. Сыт хьэрфылъэр щIэн щIыхуейр?
3. Сыт графикэкIэ зэджэр?
4. Октябрь революцэм и пэкIэ хэт сымэ зэхалъхьауэ щыта адыгэбзэм и алфавит? Ахэр сыт хуэдэ графикэхэм тета?

5. Октябрь революцэм и ужькIэ хэт сымэ зэхалъхьауэ щыта адыгэбзэм и алфавит? Сыт хуэдэ графикэхэм тету зэхалъхьауэ щыта а алфавитхэр?

6. Нэгумэ Шорэ, ХьэтIохъущокъуэ Къазий сымэ я алфавитхэмкIэ къыдагъэкIа тхыгъэхэм сыт хуэдэ мыхьэнэ яIэ?
7. Фэнзий Мэжид 1917 гъэм Темирхан-Шура сыт хуэдэ тхылъ къыщыдигъэкIауэ щыта? Ар зэрытха графикэр къыжыфIэ.

8. ЦIагъуэ Нурий и алыфбейм хэлъа щхьэхуэныгъэхэм кIэщIу тепсэлъыхьын. АбыкIэ тхауэ дунейм къытехьахэр къебжэкIын.

9. Хэт хъуну Бырсей Умар? Абы сыт хуэдэ лэжьыгъэхэр иригъэкIуэкIа адыгэ тхыбзэр зэфIэувэн папщIэ? Адыгэ тхыбзэм и махуэу ягъэлъапIэмрэ Бырсей Умар и цIэмрэ сыткIэ зэпха?

10. Япэ дыдэ советскэ адыгэ алыфбейр къыщыдэкIар сыт щыгъуэ? Абы и зэхэлъыкIэу щытамрэ елэжьахэмрэ кIэщIу тепсэлъыхьын.

11. Латин графикэм тета адыгэ алфавитхэр зэхэзылъхьауэ щытахэр къыжыфIэ. АбыкIэ традза тхыгъэхэр къевбжэкI. 

12. Адыгэ тхыбзэр сыт хуэдэ илъэсхэра латин графикэм щытетар? Абы фIагъыу иIамрэ ныкъусаныгъэу хэлъамрэ къыжыфIэ. Сыт латин графикэм тета адыгэ тхыбзэр ди лъэпкъым IэщIыб щIищIыжар?

13. «Къэрэхьэлъкъ» газетыр къыщыдэкIыу щытар сыт хуэдэ илъэсхэра? Ар хэт и алфавитымкIэ икIи сыт хуэдэ графикэм тету къыдагъэкIын щIадзат? Абы и редактор нэхъыщхьэу щытар хэт?

14. Яковлев Н.Ф. и алфавитым иIа щхьэхуэныгъэхэм кIэщIу фытепсэлъыхь. А бзэщIэныгъэлIым адыгэбзэмрэ адыгеибзэмрэ хуищIа хэлъхьэныгъэм теухуауэ доклад кIэщI вгъэхьэзыр.

15. Адыгэбзэ, адыгеибзэ, абхъазыбзэ алфавитхэр зэщхь (унифицировать) щIыным ехьэлIауэ ирагъэкIуэкIа конференцхэмрэ лэжьыгъэхэмрэ кърикIуахэм кIэщу фытепсэлъыхь. 

16. Иджырей адыгэбзэ алфавитым и проектыр зыгъэхьэзырар хэт? А проектыр адыгэхэм къыщащтар дапщэщ? Ар сыт хуэдэ графикэм тет? А графикэм адыгэ тхыбзэр техьэным щхьэусыгъуэ хуэхъуар сыт?

17. Борыкъуей ТIутIэ зэхилъхьауэ щыта алфавитым сыт хуэдэ ныкъусэныгъэхэр иIэу щыта? Хэт а ныкъусэныгъэхэр зэзыгъэзэхуэжар икIи хьэрф дапщэ щIагъужауэ щыта Борыкъуейм и алфавитым?

18. Иджырей адыгэбзэ алфавитым кхъ, кхъу, лъ хьэрф дэкIуашэхэр къыщыхагъэхьар сытым щыгъуэ? Абы и пэкIэ а хьэрфхэм сыт хуэдэ тхыкIэ иIэу щытар?

19. Иджырей адыгэбзэ алфавитым и зэхэлъыкIэм, абы хэлъ щыщIэныгъэхэм, ар нэхъапэкIэ щыIа алфавитхэм зэрефIэкIыр къыщыгъэлъэгъуауэ доклад кIэщI вгъэхьэзыр. 

20. Адыгэбзэ, адыгеибзэ алфавитхэм яIэ щхьэхуэныгъэхэмрэ ахэр къэзыша щхьэусыгъуэхэмрэ къыщыгъэлъэгъуа доклад вгъэхьэзыр. Абы къыщывгъэлъагъуэ хъунущ а алфавитхэр нэхъ зэгъунэгъу хъун папщIэ, фэ фызэрегупсысымкIэ, нобэ лэжьын хуей Iуэхугъуэхэр, фи Iуэху еплъыкIэхэр, 1999 гъэм Къумахуэ Мухьэдин къыхилъхьа проектыр къызэрыфщыхъур. 
3. МАКЪЗЕШЭХЭР
Адыгэбзэхэм (къэбэрдей-шэрджэсыбзэмрэ адыгеибзэмрэ) макъ дэкIуашэхэр куэду къыщыгъэлъэгъуами, макъзешэхэм я бжыгъэр щымащIэщ. Абы щыгъуэми бзэщIэныгъэлIхэм ди бзэм хэт макъзешэхэм я бжыгъэр зэтемыхуэу къыхагъэкI. Ар, адыгэбзэ макъзешэхэр къызэрыхагъэкI щIыкIэмрэ бгъэдыхьэкIэмрэ ехьэлIауэ, бзэщIэныгъэлIхэм я Iуэху еплъыкIэр зэрызэщхьэщыкIым къиша Iуэхугъуэщ.

Иджырей адыгэбзэм и хьэрфзешэхэр пщIы мэхъу: э, ы, а, е, и, о, у, ё, ю, я. Абыхэм щыщу блыр (э, ы, а, е, и, о, у) макъзешэхэщ (жьэмакъзешэхэщ). Макъзешэхэр (жьэмакъзешэхэр) къыщытпсэлъкIэ, тхьэмбылым къикIыу, къыджьэдыкI жьым пэрыуэгъу игъуэтыркъым. Къэбгъэлъагъуэмэ, макъзешэ а, э, ы, и, е, о, у-хэр къэзыгъэхъур макъ къабзэ къудейщ. 
Лэжьыгъэ 1. Псалъэ къэс макъзешэу хэтхэр къэвгъэлъагъуэ. Псалъэпэмрэ псалъэкIэмрэ къыщыкIуа хьэрфзешэхэр вгъэбелджылы. Макъзешэхэмрэ хьэрфзешэхэмрэ зэрызэщхьэщыкIыр къыжыфIэ. Бзэгу лъэдакъэм къыщыхъу лабиализованнэ макъзешэхэр щIэфтхъэ.

Абгъуэрынэ, абрэмывэ, алаушын, алътыншыкъ, армуужь, дунеяплъэ, егъэлеяуэ, определенэ, хуабае, омоним, дадий, егъэунтIэIун, мазае, омоформэхэр, ономастикэ, егъэукIуриехын, еижын, еууей, жыгыуIущхьэпс, иужькIэ, орфографие, мэзпыупщI, уае, уIэгъае, фае, фейцеигъэ, чоубжэ, ягъэкъуаншэу, ёлкэ, экзамен, эпитет, юрист, маёвкэ, алое, мае, шыкIуртIымей, яжьэпсыфэ, общежит, орфоэпие, статьяуэ, гъэужь, псэууэ, зэрыджей, мопхуэдэ.

Лэжьыгъэ 2.  Псалъэхэм фыкъеджэ. Сыт хуэдэ макъзешэрэ макъ дэкIуашэу зэхэт ахэр? ИкIэмкIэ къыщегъэжьауэ фыкъеджэжи абыхэм я мыхьэнэ дыдэр къыщызэтенэмрэ нэгъуэщI мыхьэнэ къыщаIуатэмрэ зэхэвгъэкI. Ахэр псалъэухам хэвгъэувэ.

Зэз, пэж, нэгу, зырыз, гъуэжь, гъуэгу, нэщI, пIырыпI, сэх, щырыщ, бырыб, хьэху, хъуэхъу, дыд, шэху, щIыIу, сос, щIыху, нэмытI, нэд, хырых, шэдз, лал, тет, нэхъу, шэз, щихъ, щIэщI.
Лэжьыгъэ 3. Псалъэхэм фыкъеджэ. Сыт хуэдэ макъзешэхэрэ макъ дэкIуашэу зэхэт ахэр? ИкIэмкIэ къыщегъэжьауэ псалъэхэм фыкъеджэжи, щхьэхуэу къыхэвгъэкI псалъэхэр зэрытхын хуей хьэрфхэр бжыгъэкIэ нэхъ мащIэ щыхъумрэ нэхъыбэ щыхъумрэ. Сыт хуэдэ тхыкIэ хабзэ ар къэзышар?

ХьэфI, нэгъу(ы)д, тырыгъу, шыгу(ы)ш, щIыгъу, ху(ы)жь, ныху, жэщ, ху(ы)з, жьэгъу, нэкIу, нэмытI, шэд, шыгу, дзэху, гуэгъу, фIырыфI, гъу(ы)щIыху, шэдж, дзэш, жьыу(ы)з, сэлъ.
Лэжьыгъэ 4. Макъзешэхэр вгъэбелджылы къыщыхъу щIыпIэ, къызэрыхъу щIыкIэ, макъым и къэхъуным Iупэр хъурей хъууэ хэлэжьыхьын, хэмылэжьыхьын елъытакIэ. КъыжыфIэ, макъзешэхэр укъуэдиями кIэщIми (макъзешэмрэ хьэрфзешэмрэ зэхэвмыгъэгъуащэ).

I. Сышэсри гъуэгу сытехьэжащ. ИщхъэрабгъумкIэ губгъуэр щылът. Абы кIуэцIрыкIырт сызытет гъуэгу сабалъэр. АрщыниплI хуэдиз зи лъагагъ мывэ сыныжь къэслъэгъуащ. Сишми абыкIэ зричащ. Абы тхыдэм и фэбжь телът. Сэ схуэдэу а сынри пэIэщIэ хъуащ и Iыхьлыхэм. Ар мы псыхъуэ нэщIым и закъуэу къыдэнащ.

II. Сыныр зытет Iуащхьэм си шыр дэжеящ. Сэ а мывэжьым сэлам есхыну сепсыхащ. Ар къухьэпIэмкIэ мащIэу ебат. Абы и гупэм зыгуэрым къыхибзыкIа жор тыболъагъуэ. Сэ нэхъапэм къысфIэщIырт ар пасэрей лъэпкъыжь гуэрым и дамыгъэу. Iэджэ и нэгу щIэкIащ мы псыхъуэм дэзашэ сыныжьым. МыбыкIэ блэкIагъэнщ пасэрей дунеижьыр зэтезыгъэщэхэжа дзэ фIыцIэр. Рим и щхьэфэцыр зыгъэтэджу щыта лъэпкъ Iэлхэм абы и блыпкъыр куэдрэ блатхъуагъэнщ.

III. Хэт ищIэрэ, мы сыныжьым илъэгъуагъэнщ пасэрей зауэшхуэхэр. Ахэр дэркIэ щэхущ. Ар мыбдежым щыхэзытIами абы и щIыфэм тхыгъэ гуэр тридзэну гукъэкI ищIакъым. Уитщ уэ, Къыщыкъ сын, мы губгъуэжьым уи закъуэу, уи щэху тщыббзыщIу. Хэти сыт къысхужреIэ, ауэ сэ слъэкIынукъым, сыныжь, уи деж зыщызмыIэжьэн. Къыздалъхуам хуэдэу усфIэфIщ сэ уэ. (Къ. С)

Лэжьыгъэ 5. Гупсэхуу дэтхэнэми фыкъеджи а псалъэхэр зыхужыпIэ хъуну адыгэбзэ макъзешэхэр къэвгъэлъагъуэ.
1. Жьэр зэтехауэ, тэмакъ лыналъэхэр шэщIауэ, бзэгукум лъахъшэу зиIэту къохъу, Iупэр хъурей мыхъуу къапсэлъ макъзешэ кIэщIщ, псалъэм и дэтхэнэ Iыхьэми къыщокIуэ, ауэ псалъэпэм (адыгэ пэжырытхэм ипкъ иткIэ) нэгъуэщI хьэрфкIэ щатх ________

2.  Бзэгупэм лъагэу зиIэту къохъу, тэмакъ лыналъэхэр шэщIауэ, Iупэр хъурей мыхъуу къапсэлъ макъзешэ укъуэдиящ, псалъэпэми псалъэкIэми къыщыкIуэркъым  _______
3. Жьэр ину зэтехауэ, тэмакъ лыналъэхэр шэщIауэ, бзэгу лъэдакъэм лъахъшэу зиIэту къохъу, Iупэр хъурей мыхъуу къапсэлъ макъзешэ укъуэдиящ, нэхъыбэу къыщыкIуэр псалъэкурщ __________

4. Бзэгупэм ику иту зиIэту къохъу, тэмакъ лыналъэхэр шэщIауэ, Iупэр хъурей мыхъуу къапсэлъ макъзешэ укъуэдиящ, псалъэпэми псалъэкIэми къыщыкIуэркъым, ауэ (адыгэ пэжырытхэм ипкъ иткIэ) щатх ___________

5. Бзэгукум ику иту зиIэту къохъу, тэмакъ лыналъэхэр шэщIауэ, Iупэр хъурей мыхъуу къапсэлъ макъзешэ кIэщIщ, псалъэпэм къыщыкIуэркъым ___

6. Бзэгу лъэдакъэм лъагэу зиIэту къохъу, тэмакъ лыналъэхэр шэщIауэ, IупитIыр хъурей хъуарэ ипэмкIэ Iушауэ къапсэлъ макъзешэ укъуэдиящ, адыгэ псалъэпэм къыщыкIуэркъым _____
7. Бзэгу лъэдакъэм ику иту зиIэту къохъу, тэмакъ лыналъэхэр шэщIауэ, IупитIыр хъурей хъуарэ ипэмкIэ Iушауэ къапсэлъ макъзешэ укъуэдиящ, адыгэ псалъэпэм къыщыкIуэркъым _____

Лэжьыгъэ 6. КъифтхыкI, къыхэгъэбелджылыкIа псалъэхэм хэт макъзешэхэр скобкэ плIимэхэм, хьэрфзешэхэр скобкэ хъурейхэм дэвгъэувэурэ. ХьэрфкIэ къэмыгъэлъэгъуа макъзешэхэр зыхэт псалъэу тхыгъэм къыщыхьахэр къэвгъуэт икIи къыжыфIэ а макъхэр зыхуэдэмрэ ахэр тхыгъэм къыщамыгъэлъэгъуэныр къызыхэкIа пэжырытхэ хабзэхэмрэ.

Дунейр жьапщэщ, уаещ. И хъуреягъкIэ уэсыр куууэ телъщ. Борэн къэгубжьар мэфий, мэгурым, мэгъуахъуэ. Мэзыр хьэлъэу мэщэIу. Жыгхэм ятет къудамэ гъуахэр жьапщэ иным къытреуд, жыг щхьэкIэ лъагэхэр кърещIыкIэх.

Шэджагъуэнэужьым дуней къэукъубеяр нэхъ увыIэжащ. Лъахъшабзэу зыкъезыгъэтIылъэха пшэхэм нэхъ заIэт хуэдэу хъуащ.

Пшэ зэхэчэтхъахэр нэхъ лъагэ хъуащи, иджы ахэр здызэрыхь лъэныкъуэр IупщIу уолъагъу. Лъагэу зызыIэта уэздыгъей щхьэкIэхэр уэс зэрызехьэм къыщIэщыжащ. Жьы губжьар иджыри пшэхэм яжьэхоуэ, ауэ ахэр псори къыщыхъур ищхьэмкIэщ, мэзымкIэ шынагъуэжкъым. Пэжщ, жьапщэм къыIэщIэкIа мэзыр иджыри мэIэуалъауэ, ауэ жыгхэм зэшэщIыжащ.

ПщыхьэщхьэхуегъэзэкI хъуауэ, борэн губжьар увыIэжыпэу хуежьащ, уэс куу зэтрихьахэр, жыг къудамэ къутахэр, псыхъуэ сеяхэр къигъанэри. ТIэкIу-тIэкIуурэ жьыр къыздепщэ лъэныкъуэмкIэ уафэ лъащIэр нэху къэхъуащ. Уафэ къелъэхъшэхам щыщ Iыхьэ бгъузэ пшэ гъунэмрэ щIы нэзымрэ я зэхуакум къыдэплъащ.

Лэжьыгъэ 7. КъифтхыкIи адыгэбзэм къыхыхьа нэгъуэщIыбзэ псалъэхэм хэту къэкIуа макъзешэ а-мрэ э-мрэ щIэфтхъэ. Адыгэбзэм къыщыхъуа псалъэхэр щхьэхуэу къыхэфтхыкI, пычыгъуэкIэ зэпыудауэ. Пычыгъуэр къэзыгъэхъуа макъзешэхэр вгъэбелджылы.

Благъэ, данэ, дауэ, дахэкупсэ, дамыгъэ, жагъыщэ, жармыкIэ, жэуаплы, жейбащхъуэнэIу, къэлэрдадий, жыжьаплъэ, жьакIэхъырицэ, жьапхъалъэ, кIаблащхьэ, кIапIынэ, кIарзинкIэ, къанлы, къаплъэн, къапхъэн, къанаплъэ, къафапщIэ, кхъуеижьэ, ландыщэ, мелуан, мывэупцIэ, мыщэхупщ, панорамэ, партэ, псантхуэ, псэущхьэ, псыIуфэшыбжий, пIатIрон, пIэтIрэжан, сарафан, сапсаууэ, сэрэсалам, унэишэ, хъудырыпс, Iув, Iупс, ухьэутI, тхьэдадий.

Лэжьыгъэ 8. КъифтхыкI. Макъ э къэзыгъэлъагъуэ хьэрф а-хэр щIэфтхъэ. Хьэрф а-м езыр зыхухаха макъ къыщигъэлъагъуэри вгъэбелджылы.

Махъшэбзу, апэсы, балыджэшхуэ, тхьэмадэ, абэ, ауэ, акъылцыдж, махуэшхуэпэ, масталъэ, нанэжь, нартыху, нащэбэгу, нысащIэ, пасэрей, пкIауэ, псантхуэ, псалъащхьэ, псалъэгъэху, псалъащхьэ, пшахъуэджэд, пщащаплъэ, пIастапхъэ, сабафэ, сабиигъуэ, сабыныпс, сабырыфэ, уадэкI, уанэш, уэлбанэрилэ, факъырэIус, фIанащхьэ, хадэгъэкI, хабзэжь, хуабэвэх, шабзалъэ, шакъафэ, дзасэл, шащхьэ, щакIуапIэ, щIалэгъуалэ, адыгэш, ажалыфэ, уафэгу, бжьынцIынафэ, бжэндэхъуджэдыкIафэ, адакъэш.

Лэжьыгъэ 9. Псалъэхэр къифтхыкI. Пычыгъуэ йэ къэтпсэлъу, хьэрф е щатх псалъэхэр къэвгъуэти щIэфтхъэ.

Еблагъэ, ебланэрей, егупсысыжын, егъэнтIэIун, еджагъэшхуэ, екъуа, ен, енэб, епэр, ерагъмыгъуейуэ, ерууэ, ерыскъы, етIощIанэрей, еуэсэн, ещIопщэуэн, дуней, мей, махуае, мэзыдей, междометие, чей, елэн, псей, уэздыгъей, пхъэхуеилъэ, семышкIэ, сеныч, деепричастие, студент, сыхьэткъеуэ, тегубжьэн, тебэ, тире, тыкуэнтет, уэхьэхьей.

Ен, енэб, елэн, ещIопщэуэн псалъэхэм я мыхьэнэр вгъэбелджылы. А псалъэхэр хэту, псалъэуха зырыз къэвгупсыс. Ерыскъы, дуней псалъэхэр къызыхэкIа бзэр къыжыфIэ.

Лэжьыгъэ 10. Псалъэхэр, адыгэбзэм къызэрыщапсэлъым хуэдэу къифтхыкI, пычыгъуэкIэ зэпывуд, ударенэ тевгъэувэ. МазэцIэхэр адыгэбзэкIэ къыжыфIэ.
Январь, сентябрь, октябрь, ноябрь, июнь, июль, яслъэ, спекуляцэ, статья, ямб, японыбзэ, яхтэ, юрист, юстицэ, компьютер, адъютант, карбюратор.

Ю, я хьэрфхэр дэтхэнэри макъитIу зэхэтщ: ю-м къегъэлъагъуэ йу, я-м къегъэлъагъуэ йа. Урысыбзэм щаIэ мыхьэнэр яIэжу а хьэрфхэр адыгэбзэми къыщагъэсэбэп куэдрэ. Щапхъэ къэтхьахэм урысыбзэм къызэрыщапсэлъым хуэдэу къакIуэ ю, я хьэрфхэр щIэфтхъэ. 
Лэжьыгъэ 11. Тхыгъэр фегугъуу къифтхыкI, кIэIунэхэм деж щытыпхъэ хьэрфхэр дэфтхэжурэ. Дифтонг зыхэту къакIуа псалъэхэр щIэфтхъэ. ДифтонгкIэ зэджэр фигу къэвгъэкIыж, ахэр макъзешэхэм къазэрыщхьэщыкIыр къыжыфIэ. Урысыбзэмрэ адыгэбзэмрэ я дифтонгхэр зэвгъапщэ, я щхьэхуэныгъэхэр вгъэбелджылыурэ.
Хелъафэ къалэр жей Iувым. ЕпIэщIэкIыу ягъэункIыфIыж уэздыгъэхэмкIэ унэ жейбащхъуэхэм я нэхэр ягъэупIэрапIэ. Нартыху цIынэ хуэнщIейуэ къриухуэнщIэх уэсыр, жэщ хьэндырабгъуэу пхъэхэтIахэм фIэлъ уэздыгъэм епщIащ. Зы зэман ахэри мэункIыфIри къ…лэшхуэр кIыфI, щым мэхъу. Гугъу ехьа къалэр, м…хуэщIэм зыхуищIу, жейм хелъафэ. Ауэ зы щхьэгъубжэ жэщ Iэджэ щIауэ ункIыфIыркъым. ЦIыхубзым и куэщI илъ хъыджэб цIыкIум и нэгур апхуэдизкIэ мамырщи, IэфI дыдэу жей пфIощI. Абы шэнт щхьэгуэм тес дохутырым и нитIыр тенащ: сабийм и напщIэ з…рыхэлъэтми, и б…уэкIэми, нэгъуэщIу дилъагъу псоми ар ягъэпIейтей, уеблэмэ и напIэр з…трилъхьэу щхьэукъуэн дзыхь имыщI пфощI.

Ерагъыу дохутырыр къотэджыжри хъыджэбз цIыкIум и джанэбгъэр емыпIэщIэкIыу етIатэ. Сымаджэм и нэ пIащитIыр къыз…трехри нэщхъе…фэу анэмрэ абырэ къ…худоплъей, дохутырым пыгуфIыкI хуэдэ зещI, арщхьэкIэ узым пасэу балигъ ищIа сабийм и Iупэхэр, дзэ хужьыпсхэр къыIупсу, япэхэм хуэдэу з…тежыркъым. Ину б…уэн дзыхь имыщI щIыкIэу, дохутырыр сымаджэм и гум йодаIуэ. Ешащ, лэжьащ п…сэIуэу гу цIыкIур з…кIэлъигъэпIащIэу зихуз щхьэкIэ, лъыр къыхуехуэкIыжыркъым. Зехуз, зепIытI лы IэмыщIэм, арщхьэкIэ къар…ншэ хъу зэпытщ, жьыр хуримыкъуу, сабийм и жьэр ину з…щIех. (М.Б.)

Тхыгъэм ехьэлIа лэжьыгъэхэр
1. Бзэгу лъэдакъэм ику иту зиIэту къэхъу макъзешэ укъуэдия зыхэт псалъэхэр къыхэтхыкIын ____________________________________________

__________________________________________________________________

2. Бзэгупэм ику зиIэту къыщыхъу макъзешэ укъуэдия зыхэт, зы пычыгъуэ фIэкIа мыхъу псалъэхэр къэгъуэтын __________________________

__________________________________________________________________

3. ЗэпэщIэзых ы мы псалъэм къыщокIуэ ___________________________ 

4. Ину псалъэм макъзешэу хэтщ ________; хьэрфзешэу хэтщ __________ 

5. ЕпIэщIэкIыу ягъэункIыфIыж уэздыгъэхэмкIэ унэ жейбащхъуэхэм я нэхэр ягъэупIэрапIэ псалъэухам хэт макъхэр къызэрапсэлъым хуэдэу тхыжын

____________________________________________________________________________________________________________________________________

6. Хелъафэ къалэр жей Iувым псалъэухам, художественно-изобразительнэ Iэмалхэм ящыщу, тхакIуэм къыщигъэсэбэпащ _____________

Лэжьыгъэ 12. Къэбэрдей-шэрджэсыбзэм хьэрф ы-р макъзешэм и дамыгъэу, пычыгъуэ къигъэхъуу, къызэрагъэсэбэпым нэмыщIкIэ, макъзэпэщIэхыуи къагъэсэбэп. Мы щапхъэхэр къифтхыкI, макъзешэ ы-р зы екъуакIэ, зэпэщIэзых ы-р екъуаитIкIэ щIэфтхъэурэ.

Къыумыщэху, бэгыу, къытрамыхыу, къыумыгъахъуэ, щIэбэгыу, къыумыгъэлъагъуэ, къыумыгъэувыIэ, Iыумых, зэIыумыгъэхьэ, хыумылъхьэ, къыумыцIыхумэ, жыгыуIу, зэгуэпыIамэ, жьэмакъыу, къыумыхь, хыумыгъэзэрыхь, хыумыгъэгъуащэ, къыхыумых, хырыхыу, хуабэвэхыу, къыу, къыуц, къыумыщтэ, кхъуейхэхыу, къалмыкъыу, лъэрикIукIыу, лIыукIыу, мэхыу, нэрыгъыу, большевикыу, къыдэкIыу, къэтыIамэ,  гурымыкъыу, къыпыкIыу, пихыу, бэкхъыу, макъыу, псыежэхыу, бэджыхъыу, елеекIыу, екIуэкIыу, лэгъупыIэмпIэ, лыхэкIыу, жыгыуIущхьэпс, къимылэжьыфыIауэ, къыхуэхьэлэлыIауэ, таурыхъыу, къытрамыхыу, химикыу, киоскыу,  приемникыу, къыпипхъыу, къэлътмакъыу, къазыкъыу, биологыу, хэщIэкъукIыу, къыумыгъазэ, хыумыдзэж.

Лэжьыгъэ 13. ИщхьэкIэ зэрыщыдгъэбелджылащи, иджырей адыгэбзэм и макъзешэхэр блы мэхъу. Абыхэм щыщу сыт хуэдэ макъзешэхэра мы псалъэхэр зыхужыпIэ хъунур? Тхыгъэр къифтхыкI, псалъэхэр зэхьэлIа макъзешэхэр хьэрфкIэ къэвгъэлъагъуэурэ.
1. Краткий гласный звук среднего ряда нижнего подъема. При его произнесении язык слегка приподнимается. Голосовые связки дрожат, издавая мелодичный звук.

2. Краткий гласный звук среднего ряда среднего подъема. При его произнесении язык приподнимается до среднего уровня. Данная фонема выступает в середине и конце слова, причем позиция в исходе является иногда слабой. Входит в состав как односложных, так и многосложных.

3. Долгий гласный заднего ряда нижнего подъема. При его произнесении язык слегка приподнимается. Рот открыт широко. Голосовые связки дрожат, издавая голос.

4. Долгий лабиализованный гласный заднего ряда среднего подъема. При его образовании язык поднимается выше и делит полость рта на две неравные части: объем передней части больше, чем задней; губы вытянуты вперед и округлены; голосовые связки сближены и напряжены; они дрожат, издавая мелодическое звучание.

5. Долгий лабиализованный гласный заднего ряда верхнего подъема. При его произнесении язык высоко приподнимается и делит полость рта на две равные части: передняя часть имеет больший подъем, чем задняя. Губы вытянуты и округлены. Голосовые связки напряжены и дрожат. 

6. Долгий гласный переднего ряда среднего подъема. Он произносится при среднем подъеме языка в сторону твердого нёба. Голосовые связки напряжены и дрожат. Встречается в середине слова.

7. Долгий гласный переднего ряда верхнего подъема. Голосовые связки дрожат. Встречается в основном в середине слова.

Къызэрапщытэж упщIэхэмрэ лэжьыгъэхэмрэ

1. Сыт макъзешэкIэ зэджэр? Иджырей адыгэбзэм ахэр дапщэ щыхъурэ?

2. Сыт хьэрфзешэкIэ зэджэр? Абыхэм я бжыгъэр сыт хуэдиз хъурэ?

3. Макъзешэхэмрэ хьэрфзешэхэмрэ сыткIэ зэщхьэщыкIрэ?
4. Иджырей адыгэбзэм и макъзешэхэмрэ хьэрфзешэхэмрэ я бжыгъэр щIызэтемыхуэр сыт?  

5. Хэт адыгэбзэ макъзешэхэм нэхъапэу тетхыхьар? Абы макъзешэ дапщэ къыхигъэкIыу щыта? 

6. Адыгэбзэм и грамматикэ зытха Л.Г. Лопатинскэм макъзешэхэр дапщэ хъууэ къигъэлъэгъуа? Абы и Iуэху еплъыкIэр уэ дауэ къыпщыхъурэ?

7. Борыкъуей ТIутIэ и «Грамматика кабардино-черкесского языка» лэжьыгъэм адыгэбзэм и макъзешэу дапщэ къыщыгъэлъэгъуа? Ахэр сыт хуэдэ? 

8. Яковлев Н.Ф. адыгэбзэм и макъзешэхэр къыщыгъэлъэгъуауэ сыт хуэдэ лэжьыгъэхэр иIэ? Абыхэм адыгэбзэ макъзешэу къыщыгъэлъэгъуахэр дапщэ хъурэ? Сыт Яковлев Н.Ф. адыгэбзэ макъзешэхэм я бжыгъэр зэтемыхуэурэ и лэжьыгъэхэм щIитыр?
9. Турчанинов Г.Ф., Цагъэ М. сымэ я грамматикэм адыгэбзэм и макъзешэу дапщэ къыщыхагъэкIрэ? Ахэр сыт хуэдэ?

10. Балъкъэр Борис адыгэбзэ макъзешэхэр блы хъууэ къыхигъэкIыу щытащ. Ахэр сыт хуэдэми таблицэкIэ къэвгъэлъагъуэ.

11. Иджырей адыгэбзэм макъзешэ имыIэу къэзылъытэу щытар хэт? Апхуэдэ Iуэху еплъыкIэр фэ дауэ къыфщыхъурэ?

11. Адыгэбзэм и макъзешэхэм ехьэлIауэ, Къумахуэ Мухьэдин сыт хуэдэ еплъыкIэ иIэ? А еплъыкIэхэр къыщыгъэлъэгъуауэ, сыт хуэдэ лэжьыгъэхэм феджа?

12. «Кабардино-черкесский язык» жиIэу 2006 гъэм къыдэкIа лэжьыгъэм фыкъеджэ. Абы къыщыгъэлъэгъуа макъзешэхэмрэ хьэрфзешэхэмрэ къыжыфIэ. Авторхэм макъзешэхэм теухуауэ я еплъыкIэр къызэрыфщыхъур къэфIуатэ.

13. Иджырей къэбэрдей-шэрджэсыбзэм и макъзешэхэр къыщыхъукIэ хэлэжьыхь пкъыгъуэхэр къевбжэкI.

14. Бзэгупэм къыщыхъу макъзешэхэр сыт хуэдэхэра? Ахэр псалъэм и сыт хуэдэ увыпIэм къыщыкIуэрэ?

15. Бзэгукум къыщыхъу макъзешэхэр къыжыфIэ. Ахэр псалъэпэми, псалъэкуми, псалъэкIэми къыщыкIуэфыну пIэрэ? ЩапхъэкIэ къэвгъэлъагъуэ. 

16. Бзэгу лъэдакъэм къыщыхъу макъзешэхэр сыт хуэдэу игуэшыжрэ? Псалъэм и сыт хуэдэ увыпIэра абыхэм дащрихьэлIэр? ЩапхъэкIэ къэвгъэлъагъуэ.

17. Макъзешэ кIэщIхэр сыт хуэдэхэра? Сыт абыхэм апхуэдэу щIеджэр?

18. Макъзешэ укъудиякIэ зэджэр сыт? Ахэр сыт хуэдэ макъхэра?

20. Iупэр хъурей хъууэ къапсэлъ макъзешэхэр къыжыфIэ. Сыт абыхэм апхуэдэу щIеджэр? Лабиализованнэ терминыр зэхьэлIар сыт хуэдэ макъзешэхэрауэ пIэрэ?

21. Хьэрфзешэ е-р пычыгъуэ йэ къигъэлъагъуэу сытым щыгъуэ къыщыкIуэр? Абыхэм я щапхъэ къэфхь.

22. Иджырей адыгэбзэм хьэрф у-р макъзешэуи сонорнэуи къыщагъэсэбэп. Сытым щыгъуэ макъзешэ къалэн игъэзэщIэу ар бзэм къыщыкIуэр?  
23. Иджырей адыгэбзэм и макъзешэхэр къыщыхъу щIыпIэрэ къызэрыхъу щIыкIэрэ, нэгъуэщIу жыпIэмэ, бзэгур зэрыхэлэжьыхьым елъытауэ зыбжанэу зэщхьэщокIыж. Къыщыхъу щIыпIэрэ къызэрыхъу щIыкIэрэ елъытауэ, макъзешэхэм я зэщхьэщыкIыныгъэхэмрэ ахэр псалъэхэм къызэрыщыкIуэ увыпIэхэмрэ къэвгъэлъагъуэ, абыхэм я щапхъэ къэфхькIэрэ.
Студентхэр, еджакIуэхэр езыр-езыру зэрылэжьэн тестхэр

1. Иджырей адыгэбзэ макъзешэхэм я бжыгъэр мэхъу:

а) тху

б) блы

в) пщIы
г) щы
2. Иджырей адыгэбзэм и хьэрфзешэхэр мэхъу:

а) пщIы

б) плIы

в) блы

г) щы 

3. Бзэгукум лъахъшэу зиIэту къохъу, макъзешэ кIэщIщ (мыукъуэдиящ), мылабиализованнэщ (Iупэр зымыухъурейщ), псалъэм и дэтхэнэ Iыхьэми къыщокIуэ, ауэ псалъэпэм нэгъуэщI хьэрфкIэ щатх:

а)   ы (псы)
б)   э (мэш)
в)   е (мес)
г)   и (нитI)
4. Бзэгупэм лъагэу зиIэту къохъу, мылабиализованнэщ (Iупэр зымыухъурейщ), макъзешэ къалэн игъэзащIэу, псалъэпэм къыщыкIуэркъым, укъуэдиящ:

а)  э (шэмэдж)
б)  а (макъ)
в)  у (тIуп)
г)  и (мис)
5. Макъзешэ укъуэдиящ, мылабиализованнэщ (Iупэр зымыухъурейщ), бзэгу лъэдакъэм лъахъшэу зиIэту къохъу:

а)  о (топ)
б)  е (мет)
в)  а (май)
г)  э (къуэш)
6. Бзэгупэм ику иту зиIэту къапсэлъ макъзешэ укъуэдиящ, псалъэпэм къыщыкIуэркъым, лабиализованнэкъым (Iупэр зымыухъурейщ), макъзешэ къалэн игъэзащIэу, псалъэкIэм зэи къыщыкIуэркъым:

а)  у (бзу)
б)  о (фоч)
в)  и (сиш)
г)  е (мест)
7. Бзэгукум ику иту зиIэту къапсэлъ, мылабиализованнэщ (Iупэр зымыухъурейщ), макъзешэ кIэщIщ, псалъэпэм (междометие къэхъукIэ зиIэхэм деж) зэзэмызэщ къыщыкIуэр:

а)  ы (ныш)
б)  э (пэш)
в)  е (тет)
г)  и (бий)
8. Бзэгу лъэдакъэм лъагэу зиIэту къохъу, лабиализованнэщ (Iупэр зыухъурейщ), макъзешэ къалэн игъэзащIэу, адыгэ псалъэпэм къыщыкIуэркъым, укъуэдиящ:

а)  о (сотх)
б)  а (баш)
в)  ы (нып)
г)  у (нур)
9. Бзэгу лъэдакъэм ику иту зиIэту къохъу, лабиализованнэщ (Iупэр зыухъурейщ), макъзешэ укъуэдиящ, адыгэ псалъэпэм къыщыкIуэркъым:

а)   у (ету)
б)  э (уэс)

в)  ы (шыд)
г)  о (модэ)

10. Псынэ. Мы псалъэм хэт макъзешэхэр къыщохъу:

а)  бзэгупэм

б) бзэгукум

в) бзэгу лъэдакъэм
г) бзэгупэмрэ бзэгукумрэ

 11. Къоджащ. Мы псалъэм хэт макъзешэхэр къыщохъу:

а) бзэгупэм

б) бзэгукум

в) бзэгу лъэдакъэм
г) бзэгупэмрэ бзэгукумрэ
12. Мис, мес псалъэхэм хэт макъзешэхэр къыщохъу:

а) бзэгупэм
б) бзэгукум
в) бзэгу лъэдакъэм
г) бзэгупэмрэ бзэгукумрэ

13. Адыгэбзэм нэхъапэ къыхэхъукIа макъзешэхэщ:

а) и, е (хуит, шей)

б) у, о (думп, моф)
в) ы, э (шыгу, псэ)
г) а, у (саб, тур )
14. Макъзешэ къэзыгъэлъагъуэ хьэрфзешэщ:

а) е (псей)
б) ё (ёлкэ)
в) ю (юрист)
г) я (яжьэ)
15. Хьэрф е-м макъзешэ къыщегъэлъагъуэ мы псалъэм:

а) ерыскъы

б) уае

в) ежьу

г) нет1э
16. Хьэрфзешэ е къыщыкIуа псалъэр мыращ:

а) уае

б) мес

в) мэжей

г) мел

17. Иджырей адыгэбзэм макъзешэ е, и-хэр къыщокIуэ:

а) псалъэпэм

б) псалъэкум
в) псалъэкIэм

г) дэнэ дежи

18. Иджырей адыгэбзэм хэт макъзешэ мыукъуэдияхэщ:

а) у, о 
б) ы, э
в) и, е
г) а, я
19. Иджырей адыгэбзэм Iупэр хъурей хъууэ къыщапсэлъ макъзешэхэщ:

а) о, у
б) и, е

в) э, а
г) а, я
20. Иджырей адыгэ псалъэхэм макъзешэ о, у, ы-хэр къыщокIуэ:

а) псалъэпэми псалъэкуми

б) псалъэпэми псалъэкIэми

в) псалъэкуми псалъэкIэми

г) дэнэ дежи

21. Иджырей адыгэбзэм къыхэхъукIа макъзешэ укъуэдияхэщ:

а) о, а

б) ы, э

в) ю, ё

        г) я, ю
22. МакъзешэкIэ къыщIидзэ псалъэхэр мыращ:

а) уэлбанэ, уафэхъуэпскI, уэшхышхуэ
б) илъэс, иджыблагъэ, итырыгъу
в) еблагъэн, еджакIуэ, ержыб
г) адэжынэ, абджыфэ, алътыншыкъ

23. МакъзешэкIэ иух псалъэр мыращ:

а) уае, фае, туе
б) къабзэу, дахэу, телъыджэу
в) ефэнды, шындырхъуо, хьэмбылу

г) уэздыгъей, джэгурей, кIэфий

24. Адыгэбзэм макъзешэ имыIэу къилъытащ:

а) Яковлев Н.Ф.

б) Лопатинский Л.Г.
в) Койперс А.М.

г) Турчанинов Г.Ф.

25. «Адыгэбзэм макъзешэу зы фIэкIа щыхэмыта лъэхъэнэ щыIауэ» етх 
а) Яковлев Н.Ф.

б) Лопатинский Л.Г.
в) Койперс А.М.

г) Турчанинов Г.Ф.

4. МАКЪ ДЭКIУАШЭХЭР
Макъзешэхэм къащхьэщыкIыу, макъ дэкIуашэхэр къыщытпсэлъкIэ хьэуам пэрыуэгъу егъуэт. А пэрыуэгъум еныкъуэкъуурэ тхьэмбылым къикI жьыр жьэм къыжьэдокI. Абы даущ къегъэхъу. Дэтхэнэ зы макъ дэкIуашэми даущ е жьыуэ щIэтщ. 

Иджырей адыгэбзэм и макъ дэкIуашэхэр 47-рэ мэхъу (макъзешэуи сонорнэуи къакIуэ у-р хэмыту): б, в, г, гу, гъ, гъу, д, дж, дз, ж, жь, з, й, к, ку, кI, кIу, къ, къу, кхъ, кхъу, л, лъ, лI, м, н, р, п, пI, с, т, тI, ф, фI, х, ху, хь (гI), хъ, хъу, ц, цI, ч, ш, щ, щI, I, Iу. Хьэрф дэкIуашэхэр макъ дэкIуашэхэм нэхърэ тIукIэ нэхъыбэщ. Абы и щхьэусыгъуэр хьэрф дэкIуашитIым – ъ, ь – макъ къызэрамыгъэлъагъуэрщ. Хьэрф ъ-р хьэрф зэгуэтхэм къызэрыщыкIуэм нэмыщI, макъзэпэщIэхыуи къагъэсэбэп, щапхъэ: зъирт, въирт, зъуащ, дъжащ, дъзащ. Хьэрф ь-р урысыбзэмкIэ къызэпрыкIа псалъэхэм хэту къыдогъэсэбэп, щапхъэ: январь, февраль, секретарь, статья, калькулятор, калькэ, карьерэ. Ларингальнэ макъ укъуэдий гI-уэ къэтпсэлъыр тхыбзэм деж хь-кIэ къыщыдогъэлъагъуэ: гIэрф < хьэрф, мыгIэнэ < мыхьэнэ, ГIэлым < Хьэлым. Макъ дэкIуашэ к-р адыгэ псалъэхэм къыщыкIуэркъым. Абы дыщрихьэлIэр урысыбзэмкIэ къызэпрыкIа псалъэхэрщ, щапхъэ: кабинет, казино, кандидат, капитан, карабин, кардиологие, кафедрэ, кафе, кино, класс, киоск, концепт, ксерокопие, куратор.

Лэжьыгъэ 1. Мы псалъэхэр зыхужыпIэ хъуну, иджырей адыгэбзэм хэт макъ дэкIуашэхэр къэвгъэлъагъуэ.
1. Бзэгу лъэдакъэм къыщохъу, Iупэр хъурей хъууэ, къыщиуду къапсэлъ макъ дэкIуашэ жьгъыжьгъщ, дэгу, пIытIа гуэгъухэр иIэщ _________

2. Бзэгу лъэдакъэм къыщохъу, Iупэр хъурей хъууэ, къыщиуду къапсэлъ макъ дэкIуашэ дэгущ, жьгъыжьгъ, пIытIа гуэгъухэр иIэщ ____________

3. Бзэгу лъэдакъэм къыщыхъу макъ дэкIуашэ пIытIащ, къыщапсэлъкIэ Iупэр хъурей мэхъу, къыщеуд, макъ дэкIуашэ жьгъыжьгъ, дэгу гуэгъухэр иIэщ _________

4. Бзэгу лъэдакъэм къыщыхъу макъ дэкIуашэ укъуэдий, жьгъыжьгъ, Iупэр хъурей мыхъуу къапсэлъ, макъ дэкIуашэ дэгу гуэгъу иIэщ _________ 

5. Бзэгу лъэдакъэм къыщыхъу макъ дэкIуашэ укъуэдий, дэгу, Iупэр хъурей мыхъуу къапсэлъ, макъ дэкIуашэ жьгъыжьгъ гуэгъу иIэщ ________
6. Бзэгу лъэдакъэм къыщыхъу макъ дэкIуашэ укъуэдий, дэгу, Iупэр хъурей хъууэ къапсэлъ, мылабиализованнэ макъ дэкIуашэ дэгу гуэгъу иIэщ _______

7. Тэмакъыщхьэм къыщыхъу макъ дэкIуашэ пIытIа, Iупэр хъурей мыхъуу, къыщиуду къапсэлъ, лабиализованнэ гуэгъу иIэщ _____________ 

8. Тэмакъыщхьэм къыщыхъу макъ дэкIуашэ пIытIа, Iупэр хъурей хъууэ, къыщиуду къапсэлъ, мылабиализованнэ гуэгъу иIэщ ______________

9. Тэмакъыщхьэм къыщыхъу макъ дэкIуашэ дэгу, Iупэр хъурей мыхъуу, къыщиуду къапсэлъ, лабиализованнэ гуэгъу иIэщ _____________

10. Тэмакъыщхьэм къыщыхъу макъ дэкIуашэ дэгу, Iупэр хъурей хъууэ, къыщиуду къапсэлъ, мылабиализованнэ гуэгъу иIэщ _____________

11. ТэмакъыщIэм къыщыхъу макъ дэкIуашэ пIытIа, Iупэр хъурей мыхъуу, къыщиуду къапсэлъ, лабиализованнэ гуэгъу иIэщ ____________

12. ТэмакъыщIэм къыщыхъу макъ дэкIуашэ пIытIа, Iупэр хъурей хъууэ, къыщиуду къапсэлъ, мылабиализованнэ гуэгъу иIэщ _______________
13. ТэмакъыщIэм къыщыхъу макъ дэкIуашэ укъуэдий, дэгу, Iупэр хъурей мыхъуу къапсэлъ, макъ дэкIуашэ гуэгъу иIэкъым, хьэрыпыбзэм щыщ h макъри мы хьэрфымкIэ къыдогъэлъагъуэ ______________________
14. IупитIым къыщыхъу макъ дэкIуашэ, сонорнэ, Iупэр хъурей мыхъуу, къыщиуду къапсэлъ, макъ дэкIуашэ гуэгъу иIэкъым ________________
 15. IупитIым къыщыхъу макъ дэкIуашэ жьгъыжьгъ, Iупэр хъурей мыхъуу, къыщиуду къапсэлъ, дэгу, пIытIа гуэгъухэр иIэщ ___________

16. IупитIым къыщыхъу макъ дэкIуашэ дэгу, Iупэр хъурей мыхъуу, къыщиуду къапсэлъ, жьгъыжьгъ, пIытIа гуэгъухэр иIэщ ___________

17. IупитIым къыщыхъу макъ дэкIуашэ пIытIа, Iупэр хъурей мыхъуу, къыщиуду къапсэлъ, макъ дэкIуашэ дэгуи жьгъыжьгъи гуэгъуу иIэщ, псалъэм щыхэтым и деж, нэгъуэщI макъ дэкIуашэ пIытIа къыщыбгъэдэувэкIэ, I  дамыгъэр гуэмыту ятх ___________

18. IупитIым къыщыхъу макъ дэкIуашэ укъуэдий, сонорнэ, бзэгу лъэдакъэм зиIэту, Iупэр хъурей хъуарэ ипэкIэ Iушауэ къапсэлъ, макъ дэкIуашэ гуэгъу иIэкъым, а хьэрфымкIэ лабиализованнэ макъзешэхэм языхэзи къыдогъэлъагъуэ _______________
19. ФIыншэм мылъагэ дыдэу къыщыхъу макъ дэкIуашэ жьгъыжьгъ, макъым и къэхъуным хэлэжьыхь пкъыгъуэхэм къащI IущIапIэр зэм зэIуха, зэм зэхуэщIа хъууэ, кIэзызу, Iупэр хъурей мыхъуу къапсэлъ, лабиализованнэ  макъ дэкIуашэ жьгъыжьгъ гуэгъу иIэщ ___________
20. ФIыншэм лъахъшэу къыщыхъу макъ дэкIуашэ дэгу, макъым и къэхъуным хэлэжьыхь пкъыгъуэхэм къащI IущIапIэр зэм зэIуха, зэм зэхуэщIа хъууэ, кIэзызу, Iупэр хъурей мыхъуу къапсэлъ, лабиализованнэ макъ дэкIуашэ дэгу гуэгъу иIэщ _____________

21. ФIыншэм мылъагэ дыдэу къыщыхъу макъ дэкIуашэ жьгъыжьгъ, макъым и къэхъуным хэлэжьыхь пкъыгъуэхэм къащI IущIапIэр зэм зэIуха, зэм зэхуэщIа хъууэ, кIэзызу, Iупэр хъурей хъууэ къапсэлъ, мылабиализованнэ макъ дэкIуашэ гуэгъу иIэщ ___________

22. ФIыншэм лъахъшэу къыщыхъу макъ дэкIуашэ дэгу, макъым и къэхъуным хэлэжьыхь пкъыгъуэхэм къащI IущIапIэр зэм зэIуха, зэм зэхуэщIа хъууэ, кIэзызу, Iупэр хъурей хъууэ къапсэлъ, мылабиализованнэ макъ дэкIуашэ гуэгъу иIэщ ______________ 

23. Бзэгубгъу-дзэбгъухэр хэлэжьыхьу, бзэгупэм къыщыхъу макъ дэкIуашэ жьгъыжьгъ, тхьэмбылым къикI жьым макъыр къыщикI щIыпIэм деж къыщищI IущIапIэр къыпикIухьу, Iупэр хъурей мыхъуу къапсэлъ, дэгу, пIытIа гуэгъухэр иIэщ ______________
24. Бзэгубгъу-дзэбгъухэр хэлэжьыхьу, бзэгупэм къыщыхъу макъ дэкIуашэ дэгу, тхьэмбылым къикI жьым макъыр къыщикI щIыпIэм деж къыщищI IущIапIэр къыпикIухьу, Iупэр хъурей мыхъуу къапсэлъ, жьгъыжьгъ, пIытIа гуэгъухэр иIэщ _______ 
25. Бзэгубгъу-дзэбгъухэр хэлэжьыхьу, бзэгупэм къыщыхъу макъ дэкIуашэ пIытIа, тхьэмбылым къикI жьым макъыр къыщикI щIыпIэм деж къыщищI IущIапIэр къыпикIухьу, Iупэр хъурей мыхъуу къапсэлъ, жьгъыжьгъ, дэгу гуэгъухэр иIэщ __________ 
26. Iупэ-дзэм къыщыхъу макъ дэкIуашэ укъуэдий, жьгъыжьгъ, макъыр къыщикI щIыпIэм деж къыщищI дэхупIэм тхьэмбылым къикI жьыр къыдихуу, Iупэр хъурей мыхъуу къапсэлъ, дэгу, пIытIа гуэгъухэр иIэщ _____
27. Iупэ-дзэм къыщыхъу макъ дэкIуашэ укъуэдий, дэгу, макъыр къыщикI щIыпIэм деж къыщищI дэхупIэм тхьэмбылым къикI жьыр къыдихуу, Iупэр хъурей мыхъуу къапсэлъ, жьгъыжьгъ, пIытIа гуэгъухэр иIэщ ________

28. Iупэ-дзэм къыщыхъу макъ дэкIуашэ укъуэдий, пIытIа, макъыр къыщикI щIыпIэм деж къыщищI дэхупIэм тхьэмбылым къикI жьыр къыдихуу, Iупэр хъурей мыхъуу къапсэлъ, жьгъыжьгъ, дэгу гуэгъухэр иIэщ _______
29. Бзэгупэм, зэрызиIэт щымыIэу, къыщыхъу макъ дэкIуашэ къыщиуд, сонорнэ, Iупэр хъурей мыхъуу, бзэгупэр дзэмкIэ къэкIуэтауэ къапсэлъ, макъ дэкIуашэ гуэгъу иIэкъым _________

30. Бзэгупэм къыщыхъу макъ дэкIуашэ жьгъыжьгъ, Iупэр хъурей мыхъуу, къыщиуду, пхъашэу къапсэлъ, макъ дэкIуашэ дэгурэ пIытIарэ гуэгъуу иIэщ ____________

31. Бзэгупэм къыщыхъу макъ дэкIуашэ дэгу, Iупэр хъурей мыхъуу, къыщиуду, щабэу къапсэлъ, макъ дэкIуашэ жьгъыжьгърэ пIытIарэ гуэгъуу иIэщ ____________

32. Бзэгупэм къыщыхъу макъ дэкIуашэ пIытIа, Iупэр хъурей мыхъуу, тхьэмбылым къикI жьыр къыщиуду къапсэлъ, макъ дэкIуашэ жьгъыжьгърэ дэгурэ гуэгъуу иIэщ, псалъэм щыхэтым и деж, нэгъуэщI макъ дэкIуашэ пIытIа къыщыбгъэдэувэкIэ, I  дамыгъэр гуэмыту ятх ___________

33. Бзэгупэм къыщыхъу макъ дэкIуашэ къыщиуд-укъуэдия, шипящэ, жьгъыжьгъ, тхьэмбылым къикI жьыр, макъыр къыщыхъу щIыпIэм къыщищI IущIапIэм деж, хуэму дэхупIэм дэкIыу, Iупэр хъурей мыхъуу къапсэлъ, макъ дэкIуашэ дэгурэ пIытIарэ гуэгъуу иIэщ ______________
34. Бзэгупэм къыщыхъу макъ дэкIуашэ къыщиуд-укъуэдия, шипящэ, дэгу, тхьэмбылым къикI жьыр, макъыр къыщыхъу щIыпIэм къыщищI IущIапIэм деж, хуэму дэхупIэм дэкIыу, Iупэр хъурей мыхъуу къапсэлъ, макъ дэкIуашэ жьгъыжьгърэ пIытIарэ гуэгъуу иIэщ _______________

35. Бзэгупэм къыщыхъу макъ дэкIуашэ къыщиуд-укъуэдия, шипящэ, пIытIа, тхьэмбылым къикI жьыр, макъыр къыщыхъу щIыпIэм къыщищI IущIапIэм деж, хуэму дэхупIэм дэкIыу, Iупэр хъурей мыхъуу къапсэлъ, макъ дэкIуашэ жьгъыжьгърэ дэгурэ гуэгъуу иIэщ _______________

36. Бзэгупэм къыщыхъу макъ дэкIуашэ къыщиуд-укъуэдия, свистящэ, жьгъыжьгъ, тхьэмбылым къикI жьыр, макъыр къыщыхъу щIыпIэм къыщищI IущIапIэм деж, хуэму дэхупIэм дэкIыу, Iупэр хъурей мыхъуу къапсэлъ, макъ дэкIуашэ дэгурэ пIытIарэ гуэгъуу иIэщ _______________

37. Бзэгупэм къыщыхъу макъ дэкIуашэ къыщиуд-укъуэдия, свистящэ, дэгу, тхьэмбылым къикI жьыр, макъыр къыщыхъу щIыпIэм къыщищI IущIапIэм деж, хуэму дэхупIэм дэкIыу, Iупэр хъурей мыхъуу къапсэлъ, макъ дэкIуашэ жьгъыжьгърэ пIытIарэ гуэгъуу иIэщ _______________

38. Бзэгупэм къыщыхъу макъ дэкIуашэ къыщиуд-укъуэдия, свистящэ, пIытIа, тхьэмбылым къикI жьыр, макъыр къыщыхъу щIыпIэм къыщищI IущIапIэм деж, хуэму дэхупIэм дэкIыу, Iупэр хъурей мыхъуу къапсэлъ, макъ дэкIуашэ жьгъыжьгърэ дэгурэ гуэгъуу иIэщ _______________

39. Бзэгупэм къыщыхъу макъ дэкIуашэ укъуэдий, шипящэ-свистящэ, жьгъыжьгъ, макъыр къыщикIым деж къыщищI дэхупIэм тхьэмбылым къикI жьыр къыдихуу, Iупэр хъурей мыхъуу къапсэлъ, макъ дэкIуашэ дэгуи пIытIаи гуэгъуу иIэщ _________

40. Бзэгупэм къыщыхъу макъ дэкIуашэ укъуэдий, шипящэ-свистящэ, дэгу, макъыр къыщикIым деж къыщищI дэхупIэм тхьэмбылым къикI жьыр къыдихуу, Iупэр хъурей мыхъуу къапсэлъ, макъ дэкIуашэ жьгъыжьгъи  пIытIаи гуэгъуу иIэщ ____________

41. Бзэгупэм къыщыхъу макъ дэкIуашэ укъуэдий, шипящэ-свистящэ, пIытIа, макъыр къыщикIым деж къыщищI дэхупIэм тхьэмбылым къикI жьыр къыдихуу, Iупэр хъурей мыхъуу къапсэлъ, макъ дэкIуашэ жьгъыжьгъи дэгуи гуэгъуу иIэщ ____________ 

42. Бзэгупэм къыщыхъу макъ дэкIуашэ укъуэдий, шипящэ, жьгъыжьгъ, макъыр къыщикIым деж къыщищI дэхупIэм тхьэмбылым къикI жьыр къыдихуу, Iупэр хъурей мыхъуу къапсэлъ, дэгу гуэгъу фIэкIа иIэкъым ______

43. Бзэгупэм къыщыхъу макъ дэкIуашэ укъуэдий, дэгу, макъыр къыщикIым деж къыщищI дэхупIэм тхьэмбылым къикI жьыр къыдихуу, Iупэр хъурей мыхъуу къапсэлъ, шипящэ жьгъыжьгъ гуэгъу фIэкIа иIэкъым _________
44. Бзэгупэм къыщыхъу макъ дэкIуашэ укъуэдий, жьгъыжьгъ, макъыр къыщикIым деж къыщищI дэхупIэм тхьэмбылым къикI жьыр къыдихуу, Iупэр хъурей мыхъуу къапсэлъ, макъ дэкIуашэ дэгу гуэгъу иIэщ _________

45. Бзэгупэм къыщыхъу макъ дэкIуашэ укъуэдий, дэгу, макъыр къыщикIым деж къыщищI дэхупIэм тхьэмбылым къикI жьыр къыдихуу, Iупэр хъурей мыхъуу къапсэлъ, макъ дэкIуашэ жьгъыжьгъ гуэгъу иIэщ ____
46. Бзэгупэм къыщыхъу макъ дэкIуашэ кIэзыз, сонорнэ, Iупэр хъурей мыхъуу, бзэгупэм зыкъиIэтрэ дзэмкIэ къэкIуэтауэ къапсэлъ, макъ дэкIуашэ гуэгъу иIэкъым _________
47. Бзэгукум, мащIэу зиIэту, къыщыхъу макъ дэкIуашэ укъуэдий, сонорнэ, макъыр къыщикIым деж къыщищI дэхупIэм тхьэмбылым къикI жьыр къыдихуу, Iупэр хъурей мыхъуу къапсэлъ, макъ дэкIуашэ гуэгъу иIэкъым _________ 

ИщхьэкIэ зи гугу тщIа макъ дэкIуашэхэм хэмыту, адыгэбзэ алфавитым хэту, иджыри сыт хуэдэ макъ дэкIуашэ щыIэу фщIэрэ? Дауэ феплърэ а макъ дэкIуашэр адыгэ псалъэхэм къыщагъэсэбэпрэ? Зи гугъу тщIы макъ дэкIуашэр хэту, щапхъэ зыбжанэ къэфхь, а псалъэхэр къыщыхъуа бзэр къыжыфIэ. 

Лэжьыгъэ 2. КъифтхыкI. Макъ дэкIуашэ жьгъыжьгъхэр зы екъуакIэ, дэгухэр екъуаитIкIэ щIэфтхъэ. ЖыгыцIэхэр псалъалъэхэм къыщывгъуэти, урысыбзэкIэ зэвдзэкI.
БанэкIарцей, бжей, бзиху, блашэ, дыкъуэнагъ, дзэлыгъуэ, екIэпцIэ, жыгдэгу, жыгделэ, жыгей, зэрыджей, зей, кIей, къэзакъбанэ, къэрэгъэш, къэтхъэнсолыкъуей, къущхьэмышхей, мэздей, мэракIуей, мей, мыщэхупщей, нэрат, псей, пыжьей, тутей, тхуей, уэздыгъей, хуэрджей, хьэиуей, хьэмкIутIей, чэщей, шамбыр, шыкIуртIымей, щиху, Iэней.
Лэжьыгъэ 3. Макъ дэкIуашэ жьгъыжьгъ, дэгу, пIытIа зэгуэгъухэр зэкIэлъыфтх, зыхэт псалъэр щIыгъуу.

Зэрыгъуэзэн: б (бжащхьэ) – п (псалъэ) – пI (пIастэ).

Бажащхьэ, вагъуэкIэху, гуфIэгъуэ, дэжыг, джэдхъурсанэ, дзей, жьапхъалъэ, лэрыдж, купщIафIэ, кIащхъэ, лъэпкъэгъу, лIыщIапщIэ, фоурыпщ, тхьэгъуш, фIэхъус, тIолакъ, псалъэзэблэдз, цыджэхунэ, пIэтIрэжан, чыржыныпхъэ, щхьэхуэпсалъэ, цIыкIунитIэ, кIуэцIыбжэ, щIыIубнэф.

Лэжьыгъэ 4. Псалъэхэр сыт зэщхьэщызыгъэкIыр я макъ зэхэтыкIэкIэ? Сыт хуэдэ щытыкIэ а псалъэхэр зэщхьэщызыгъэкI макъхэр гуэгъу зэрызэхуэхъур? Псалъэхэр къызыщыкIуэ псалъэ зэпха зэхэфлъхьэ.

БащIэ – пащIэ – пIащIэ, вэгъу – фэгъу – фIэгъу, нэгу – нэку – нэкIу, дыгъэ – тыгъэ – тIыгъэ, дзыбэ – цыбэ – цIыбэ, джей – чей – кIей, лыфэ – лъыфэ – лIыфэ, жьакIуэ – щакIуэ – щIакIуэ, лъабэ – лъапэ – лъапIэ, шэжь – шэщ – шэщI, сабэ – сапэ – сапIэ.
Лэжьыгъэ 5. Тхыгъэр къифтхыкI. Iупэхэр зыухъурей макъ дэкIуашэхэр зы екъуакIэ, зымыухъурейхэр екъуаитIкIэ щIэфтхъэ. Абыхэм щыщу Iупэр зыухъурей е зымыухъурей гуэгъу зиIэхэр къыжыфIэ. Гуэгъу зиIэхэм я гуэгъухэр къэвгъэлъагъуэ.
КIыфIщ, нэм къыщIэIэбэр къыпхуэмылъагъуу. Ар нэхъ щхьэпэщ бжыхьым зыкъуэзыудыгъуа лIым дежкIэ. Мазэр къыщIэкIыным ар ирошынэ, уэсыр къызэрыриухуэнщIэхым ирогуфIэ. ЛIыр куэбжэ цIыкIум бгъэдохьэ, Iуехри, нэкIуэпакIуэу джэдыщымкIэ еунэтI. Абы мы пщIантIэр фIыуэ ецIыху, Iэджэрэ къыдыхьащ, ауэ ныщхьэбэ къытемыплъэIамэ нэхъ къещтэ. Дыгъум джэдэщыбжэр IуегъэпкI, асыхьэтуи бабыщхэм загъэIэуэлъауэ. Ар лъэуеймкIэ мэIэбэ, гуэгушыхъум и макъыр къоIу. ЛIым ар зэщIеубыдэ, мэдаIуэ. ПщIантIэр щымщ, ауэ жейркъым. Бжэ дамэдазэмкIэ къыдоплъ фызабэр. Ар мэгузасэ: зауэм хэкIуэда и щIалэм хуигъэшха гуэгушыр яхь. ХьэдэIус триIуат. Дыгъур сакъыпэу пщIантIэм къыдохьэж, бжэ-щхьэгъубжэм и щIыб хуигъазэурэ докIыж. Фызыжьыр кIэкуакуэу бжэм Iутщ, ауэ псалъэ жиIэн мэшынэ – псэр IэфIщ. Нэ набгъэхэм дыгъур къахуэцIыхуркъым. Дыгъури мэпIащIэ: я фадэ Iэнэ зэтету гуп къыпоплъэ. Фызыжь ибэр, гъыбзэр игъэшу, пIэ щIыIэм хогъуэлъхьэж. (М.Б.)

Лэжьыгъэ 6. КъифтхыкI. Iупэр хъурей хъууэ къапсэлъ (лабиализованнэ) макъ къэзыгъэлъагъуэ хьэрфхэр зы екъуакIэ щIэфтхъэ. Абыхэм гуэгъу къахуэхъу Iупэр зымыухъурей (мылабиализованнэ) макъ къэзыгъэлъагъуэ хьэрфхэр екъуаитIкIэ щIэфтхъэ. Тхьэмбылыфэ, хущхъуэ, лъагъуэ псалъэхэр фонетикэ и лъэныкъуэкIэ зэпкърыфх.
Гъэмахуэ шылэм и курыкупсэщ. Махуэр егъэлеяуэ хуабэ хъуащ. Уэмщ. Жыгхэм япыт пщIащэ закъуи хутыкъуауэ хъейркъым. Нэрцанэ гъуэз пщтыру хьэуа зэщIэплъар щхьэщытщ. Мыпхуэдэ дуней исыж, илыгъуэжым цIыхур я псэупIэ щIыIэтыIэхэм къыщIэкIыркъым, е псы хущхъуэ, нартсанэ архъуанэхэм къыхэмыкIыу хэсщ.

Адэ-мыдэкIэ бгым кIэрыгъэпщIа унэ лъахъшэ цIыкIухэм екIуалIэ лъэс лъагъуэ бгъузэ тIэкIухэр уэраму убж нэужькIэ, абыхэм псэ зыIут теплъагъуэркъым. Сэтей нэхъ сабалъэхэм джэдхэр, гъуэ къыщратхъуауэ, заудыныщIэри исщ, бжыхь лъабжьэ жьэуапIэ мащIэм хьэ париишхуэ и бзэгу тхьэмбылыфэр къыжьэдэлэлу мэджалъэри щIэлъщ, и нэм епщIа бадзэхэр тхьэрыкъуэф хуэдиз хъу и тхьэкIумэшхуитI чэзууэ игъэхъеймкIэ зыкIэрихуну хэту, арщхьэкIэ мыхъуу и щхьэр иутхыпщIу, итIанэ аргуэру бадзэр къепщIыжу. Хьэжьыр шу блэкIхэм и щхьэ къудей къиIэту еплъкъым. (М.С.) 

Лэжьыгъэ 7. Хьэрф у-м макъ лIэужьыгъуитI къегъэлъагъуэ: макъзеши макъ дэкIуаши (сонорнэ). Тхыгъэм япэщIыкIэ къыхэфтхыкI макъзешэ у къэзыгъэлъэгъуэ хьэрф у зыхэтхэр, иужькIэ фтхыж макъ дэкIуашэ у къэзыгъэлъагъуэ хьэрф у зыхэтхэр. Зи къэпсэлъыкIэмрэ зи тхыкIэмрэ зэтемыхуэ псалъэхэр щIэфтхъэ. Зэрыщытащ,  къытепсынщIакъым псалъэхэр фонетикэ и лъэныкъуэ зэпкърыфх. Сонорнэ макъ дэкIуашэхэр зыхуэдэр фигу къэвгъэкIыж.
Уэгунэбзу цIыкIум и уэрэдыр къришу мэш хьэсэ бэвыгъэкIэ зызыузэдым къыщхьэщытт. Бзу IуэрывэIуэрыбжэ дахэ цIыкIур гъуэгубгъум Iут уэздыгъей къуабэбжьабэжьым пытIысхьэри тIэкIурэ зигъэпсэхуащ, итIанэ уэгум зриту зеIэтыж. Дэни къиухут асыхьэтыпцIэм къашыргъэ удэфа угъурсызыжьыр? Уэгунэбзу цIыкIур щыIаи-щымыIаи, уэсым хуэдэу, къауц тIэкIу къыкIэраудар мэш хьэсэм зы мащIэкIэ хуарзэу щхьэщытри етIысэхыжащ. Зыми зыри къыщыщIа хуэдэтэкъым, зыми зыри къытехьэлъакъым икIи къытепсынщIакъым. Дунейр зэрымамырщ, уафэр пшэ гуэрэну зэхэгъэукIуриями, уэбэуфэкъым, бзыгъэщ, уэфIщ, мэш афэ гъуапэу фафIэ, уэндэгъур адэ-мыдэкIэ хуэмурэ зрешэ, щхьэукъуэ нэхъей. Псори зэрыщытащ, ауэ а бзу жьэрэIурэ цIыкIум и уэрэд жьгъырур зыми зэхихыжынукъым. (М.С.)

Лэжьыгъэ 8. Тхыгъэр фегугъуу къифтхыкI, скобкэхэр къызэIуфхыурэ. Сонорнэ макъ дэкIуашэ зыхэт псалъэхэр къэвгъуэт. Сонорнэ макъкIэ къригъажьэ псалъэхэр зы екъуакIэ, апхуэдэ макъкIэ иух псалъэхэр екъуаитIкIэ щIэфтхъэ. Псалъэкум къыщыкIуа сонорнэ хьэрфхэр къэтхъыхьа плIимэм ивгъэувэ. Бзэгукум къыщыхъу сонорнэ хьэрф дэкIуашэ текстым хэтмэ, хъурейуэ къэфтхъыхь. 
Шыри лIыри, зэхуэарэзы хъужауэ, Мывэхъупс аузымкIэ докIуей. Нобэ лъандэм я нэгу къыIуимыдза дунейм зыщамыгъэнщI хуэдэ йоплъ, йодаIуэ. Аузым жьауэрэ щIыIэтыIагъэрэ и (бащэщ). Къуалэ(бзухэм) я уэрэдыр къраш, кIыгуугу маджэ. Гъудэ (бадзэ), бжьэхэр зэщIожьыуэ. Псори арэзыщ, я ныбэ ныкъуэкъым, зыхуей ягъуэт. Мэлъатэ, зопщыпщэ, къажыхь, мэлажьэ, мэшхэж. ПIэщIэгъуэ лъэпкъи зыми иIэкъым, умыгъащтэмэ, умыгъэшынэмэ. Шындыр(хъуо, хъо, гъуо) бжьынцIынафэшхуэ гъуэгум зэпрыжащ. Джэдэхъу яжьэпсыфэшхуэ (гъуабжэшхуэ), и бжьакъуэхэр арщынитI нэблагъэу, шум къеплъащ. Iэхъушэм къахэщхьэрыукIауэ зещатэу жэмищ къох. (М.С.)
БжьынцIынафэ, яжьэпсыфэ плъыфэцIэхэм я синоним къахуэфхь. Джэдэхъу, арщын псалъэхэм я мыхьэнэр вгъэбелджылы.
Лэжьыгъэ 10. Текстыр фегугъуу къифтхыкI, кIэIунэ здэщытхэм деж щытыпхъэ хьэрфхэр дэфтхэжурэ, скобкэхэр къызэIуфхыурэ. Макъ дэкIуашэ пIытIа зыхэт псалъэхэр къэвгъуэт. А макъ дэкIуашэхэр зыхуэдэр вгъэбелджылы. 

Жэщыр хэкIуэтащ. Щхьэгъу…житIри зэIудза щхьэкIэ, махуэ (псом) пэшыр я (гъэплъам)  ещхьу хуабэщ. Зэзэмызэ з…пхылъэтыкI бадзэхэм я ву макъыр, фэндырэм къиIукIым хуэдэу, дэгущ. Дунейр уэмщ, щхьэгъу…жэм жьы Iубыгъуэ къыдэмыкI пфIощI. ЩIыбыр нэхъ щIыIэтыIэщ, удз (къуэпсхэм) уэсэпс тIэкIу я (пищIа) хуэдэ, ткIуэпс пIащэ нэм къыщIедзэ, арщхьэкIэ дунейр Iэуэлъауэншэщ, шэдыпIэжьымкIэ къыщыджэ хьэндыркъуакъуэхэмрэ тIэкIунитIэ епэсэуауэ Iуэ адакъэмрэ я (макъ) фIэкIа з…хэпхыркъым.

А дакъикъэм КIунэ и (нэр) хуозэ Вагъуэзэшиблым. Ахэр пыгуфIыкIыу, нащхьэ къащIу пщIантIэм къыдоплъэ, ауэ зыIэзыбжьэм зэбгрокIри я кум щIалэ къуапцIэ мыцIыху гуэр къоувэ. КIунэ, пIэм зыкъыхиIэтыкIауэ, и лъагъур и (фIэщ) лъэпкъ мыхъуу, доплъей, зи щхьэ упсагъащIэ щIалэ къуапцIэри и п…щIапцIэм щIогуфIыкI. КIунэ лIы мыцIыхум IэпцIэ (лъапцIэу) къилъэгъуа фIэщIыжу и (нэкIум) лъы къолъадэ. Мазэр щэхуу кIарц тхьэмпэ Iувхэм къыпхоплъ, зэми цIыхуитIым зэран сахуэхъункъым жыхуиIэ щIыкIэу, пшэхэм я къуагъ зыкъуегъапщкIуэ. 
 (Мэзыхьэ Борис зэритхамкIэ)

Текстым ехьэлIа лэжьыгъэхэр
1.ТэмакъыщIэм къыщыхъу макъ дэкIуашэ пIытIа зыхэт псалъэхэр къыхэфтхыкI. Абыхэм щыщу лабиализованнэхэмрэ мылабиализованнэхэмрэ вгъэбелджылы.
2. Бзэгу лъэдакъэм къыщыхъу макъ дэкIуашэ пIытIа зыхэт псалъэхэр зы екъуакIэ щIэфтхъэ.

3. Бзэгупэм къыщыхъу макъ дэкIуашэ пIытIа къыщыкIуэ псалъэхэр екъуаитIкIэ щIэфтхъэ.

4. ПI, тI макъ дэкIуашэ пIытIахэр къэзыгъэлъагъуэ п, т хьэрфхэр хъурейуэ къэфтхъыхь.

5. Дифтонг зыхэт псалъэхэр къыхэтхыкIын.

6. Вагъуэзэшибл, махуэ, жэщ псалъэхэр фонетикэ и лъэныкъуэкIэ зэпкърыхын.

7. Текстым къыщыгъэсэбэпа художественно-изобразительнэ Iэмалхэр вгъэбелджылы, ахэр сыт хуэдэми къыжыфIэ.
Лэжьыгъэ 11. Тхыгъэр къифтхыкI, макъ дэкIуашэ къыщиудхэр щIэфтхъэурэ. Фигу къэвгъэкIыж макъ дэкIуашэ къыщиудхэр зэригуэшыжыр. Абыхэм щыщу текстым къыщыгъэлъэгъуахэр къевбжэкI. Бзэгупэм къыщыхъу макъ дэкIуашэ дэгу зыхэт псалъэхэр къыхэфтхыкI.
Дыгъэр тегушхуауэ къыдэкIуэтейуэрэ мэз щыгум къыщхьэщыувэрти, хъуреягъыр нэхъ щIэщыгъуэ, гуапэ хъууэ къыпфIэщIырт. Гъатхэ нэщхъыфIэр дэнэкIи щытепщэт. МыIэрысейхэр, пхъэгулъейхэр, кхъужьейхэр хадэхэм хужьрэ гъуэжьу щызэщIэлыдащи, хьэуар псэм иткIухь мэ гуакIуэкIэ ягъэнщI. ТхьэмахуэкIэ узэIэбэкIыжым, упщIэ гъуабжафэу узыIуплъэу щыта мэз гъунэгъур иджы щхъуантIэ пIащIэм щIеуфэ. Егугъупэу уэрэд зэрыжаIэм щхьэкIэ саугъэт пэплъэ хуэдэ, бзухэм я макъамэр загъэлIэжу къраш. (М.Е.)

Лэжьыгъэ 12. КъифтхыкI, бзэгупэ макъхэр щIэфтхъэурэ. Бзэгу лъэдакъэ макъ зыхэт псалъэхэр къыхэфтхыкI. Къызэрапсэлъымрэ зэратхымрэ зэтемыхуэ псалъэхэр къэвгъуэт, ахэр зытет пэжырытхэ хабзэхэр къыжыфIэ. ХьэщIэщыбжэ, лъэбакъуий, Iэнэ псалъэхэр фонетикэ и лъэныкъуэкIэ зэпкърыфх. Уэркъгъусэ, лэгъуп, хьэщбэкхъ, бгъуэщIэс псалъэхэм я мыхьэнэр вгъэбелджылы.
ЦIыхуищэ мынэхъ мащIэ зыщIэхуэ хьэщIэщым и бжэр зэIуахащ. Абы лъэбакъуий и бгъуагъынщ, пщIы и кIыхьагъынщ. Блынджабэхэр алэрыбгъухэмкIэ, Iэщэ лъапIэхэмкIэ, бжьакъуэхэмкIэ гъэщIэрэщIащ. Унащхьэр жыгей пкъоушхуиплIым щIаIыгъэ. Уэркъхэр хьэщIэщыбжэм и гъунэгъуу иувыкIащ. Уэркъгъусэхэри, я дзэзешэм пэмыIэщIэу щытыну я къалэнти, абыхэм яхэуващ. Лэгъупышхуэхэм кърахыурэ, щIыунэхэм, хьэщбэкхъхэм къыщIахыурэ унэIутхэм хьэщIэщым яхь шхын зэмылIэужьыгъуэхэмкIэ узэда Iэнэ лъакъуищхэр. Бжэм деж щыт бгъуэщIэс нэхъ щIалэIуэхэм Iэнэхэр щыIахыурэ хьэщIэщым щIахьэри уэркъ щхьэгъэрытхэм кърагъэлъагъу щIыпIэм деж ягъэув. (М.Е.)

Лэжьыгъэ 13. Фыкъеджэ. Макъ дэкIуашитI зэбгъэдэту къэкIуахэр жьгъыжьгъми дэгуми вгъэбелджылы. КъыжыфIэ сыт макъ дэкIуашэ жьгъыжьгъым макъ дэкIуашэ дэгу щIыбгъэдэмыувэр? Сыт сонорнэхэр макъ дэкIуашэ жьгъыжьгъми, дэгуми, пIытIами ябгъэдэту къыщIэкIуэр?  Макъ дэкIуашэ пIытIакIэ къыщIидзэ псалъэхэр къыхэфтхыкI.
Пщэдджыжь хьэуар мэлыд. Мэпсыпс. Мэщхъыщхъ. Уэгу лъащIэм гъатхэм и нэ щIыхухэр къощ. Гу лъащIэм гугъэ гуэрхэр къыщоужьгъыжьгъ. Мэз лъащIэм таурыхъхэм я нэху щощ. Акъужьыр, данэпс дамэр ишэщIауэ, ди псыхъуэм къру дахэу щхьэщосыкI. Зи теплъэ сымыщIэжыр къэтIысауэ, щIалэгъуэм сыхихьэжу погуфIыкI. Зыгуэрым пхуэмыхьыжу ухуэзэшмэ, и нэгур гъащIэ уэгум къыщохъуэпскI. ЩыIауэ щымыIэжым къигъэзэжмэ, гупсысэхэм тхьэ псынэм зыщагъэпсыкI. Къыхэщми гъатхэм ди блэкIар мылыфу, ар гум щогъагъэ жэнэт губгъуэ плъыфэу. (Iу.Б.)

Лэжьыгъэ 14. Зы екъуакIэ къыхэгъэбелджылыкIа псалъэхэр зэрызэхэт макъхэр жьэрыIуатэу, курсивкIэ къыхэгъэбелджылыкIахэр фтхыурэ зэпкърыфх.
Бзылъхугъэр – ар цIыху тхьэпэлъытэщ. КъэзыгъэщIыфу къигъэщIащ. Дахагъэ защIэрэ укIытэу, зэхэлъу щIыгум къытехьащ. УкIытэм къыпхырымыпсам дахагъэм ди нэр щIисыкIынут. Дахагъэ дыгъэр щхьэщыкIам укIытэм ди гур хэлIыхьынут. А тIур зэкIупсу бдызолъагъури, аращ ущIэсщIыр гъащIэ нып. Къэзмыгъуэта си Дахэнагъуэ, сызыщIэмыхьэ си насып. ЗищIысыр зымыщIэж бзылъхугъэ куэдым тхьэ тыгъэхэр хаутэ гъащIэ шэдым. (Iу.Б.)
Лэжьыгъэ 15. Фыкъеджэ. Iупэ-дзэм къыщыхъу макъ дэкIуашэ зыхэт псалъэхэр къыхэфтхыкI, ахэр дэгуми, жьгъыжьгъми, пIытIами вгъэбелджылы. Бзэгу лъэдакъэ макъ дэкIуашэ зыхэт псалъэхэр щIэфтхъэ. ЗэпэщIэзых ы дамыгъэхэр хъурейуэ къэфтхъыхь. Макъ дэкIуашэ пIытIаищ къыщыгъэсэбэпа псалъэхэр нэшэкъашэу щIэфтхъэ. Балъкъ, шу, къалэ, тенджыз, къущхьэхъу псалъэхэр зэрызэхэт макъхэр зэпкърыфх.
Балъкърэ Псыжьрэ я зэхуакум дэкIыу, бгы щхьэдэхыпIэм ухуэзышэ шу лъагъуэр къэIэгъуащ. КъэгъэшыпIэ, егъэзыхыгъуэрэ дэкIыпIэ задэу куэд зиIэ шу лъагъуэр мэз Iувым щIэкIырт. Уэх цIыкIу гуэрым деж гъуэгур шы лъэгуажьэм къэс псы инам пхыкIырт. Мыбдежыр кхъуэ быным я зыгъэпскIыпIэу зэрыщытыр IупщI къащI ихъуреягъыр зэрыкхъуэ лъэужьым. Псы инам упхыкIмэ, гъуэгур тIууэ зэхокI – зыр ижьырабгъумкIэ, адрейр сэмэгурабгъумкIэ. ИжьырабгъумкIэ зыгъэшыр нэхъ цIыху зекIуапIэщ. Абы адыгэ, къэрэшей къуажэ зыбжанэм уаблешри Анапэ, Геленджик, Сыджыку къалэхэм уешэ. СэмэгурабгъумкIэ бгылъэщ, къущхьэхъу щIыпIэщ, балъкъэр къуажэ цIыкIуитI фIэкI искъым. Балъкъэр къуажэхэм уаблэкIмэ, лъэс лъагъуэ иIэщ, бгым ущхьэдишэхыу. А лъагъуэмкIэ къуршым ущхьэдэхмэ, цIыху щымыпсэу тенджыз Iуфэм ухуэзэнущ.
Лэжьыгъэ 16. Текстыр щыуагъэншэу къифтхыкI. Бзэгупэм къыщыхъу макъ дэкIуашэ дэгу, укъуэдий зыхэт псалъэхэр щIэфтхъэ. А макъхэр къигъэлъагъуэу псалъэкIэм къыщыкIуа хьэрфхэр къэфтхъыхь. Тэмакъыщхьэм къыщыхъу макъ дэкIуашэ зыхэт псалъэхэр фонетикэ и лъэныкъуэкIэ зэпкърыфх. Макъхэмрэ хьэрфхэмрэ щыщу, тхыгъэм хэмытыр къыжыфIэ.
ЩIымахуэщ. ЩIыIэщ. Пшагъуауэщ. Сэ сфIэфIщ мыпхуэдэ махуэхэм си закъуэу къэскIухьыну. Пшагъуэм нэрылъагъур ихуз щхьэкIэ, гупсысэр ешэщI. Ирешажьэри, игъащIэкIэ узыпэмыплъа гуэрхэр уи нэгум къыщIегъэувэ, узыщымыгугъахэм гукIэ урегъэпсалъэ. Апхуэдэхэм деж гупсысэхэр нэхъыбэрэ щыхьэщIэр гукъэкIыжхэм я лъахэрщ. Куэдрэ согъэзэж сэ а лъахэм. Гупсысэ IэфI куэдым щызгъафIэ си гущIагъщIэлъ лъахэм. Абы къинауэ ноби итщ лъагъуныгъэм, си япэ лъагъуныгъэм, и жыгыр. Мис, иджыпсту сыхуеблэгъэнущ сэ а жыгым. Илъэс бжыгъэкIэ сызыхуэзэша ди жыгым. Ди щэхухэри ди нэхухэри зыщIэзыфа, зыщIэзыша кхъужьеишхуэм. Мо Iуащхьэм сызэреуэкIыу ар пшагъуэм къыхэщынущ. КъыхэкIуэтынурэ, къудамэ инхэр IэплIэм хузэIуихауэ, къыспежьэнущ. (Iу.Б.)
Лэжьыгъэ 17. Текстым хэт псалъэхэр фонетикэ и лъэныкъуэкIэ жьэрыIуатэу зэпкърыфх. ЦIыкIур, укъэзмыгъэушу, ужеихукIэ, пщIантIэм, акъужьыр псалъэхэм я тхыкIэмрэ къэпсэлъыкIэмрэ щIызэщхьэщыкIыр къыжыфIэ.
Вагъуэ жейхэм щэхуу уакъыхэсхри, сэ уэ цIыкIур уафэм укъисхащ. Укъэзмыгъэушу щIым дыкъэсри, ужеихукIэ ар зэлъыIусхащ. Жыг баринэр пщIантIэм къыIусшащ. Акъужьыр Iуащхьэ лъагэм къыкъуэсшащ. Дыгъэ плъыжьыр джабэм къыдэсшащи, гъэгъа псори гуфIэу къэушащ. Хъунутэкъым къэзгъэзэж IэнэщIуи, вагъуэ псоми уэ уакъыхэсхащ. (Б.Хь.)
Лэжьыгъэ 18. Псалъэжьхэр къифтхыкI, псалъэ хэтыпхъэхэр кIэIунэхэм я пIэкIэ хэвгъэувэжурэ. Макъ дэкIуашэ пIытIахэм щыщу, пI, тI къэзыгъэлъагъуэ п, т хьэрфхэр къэвгъуэти щIэфтхъэ.

Гъатхэм пасэу пщIэр … игъуэ мэхъу. Дыщэр … зыщIыр пщIантIэпсщ. ПщIантIэпс пщIэншэ … . Ахъшэр пшахъуэщи, … пцIащхъуэщ. ЗэдэпщIэ щIэхщи, … IэфIщ. Сымаджэр … щIэупщIакIуэр лIащ. Тенджызрэ пэт ткIуэпс-ткIуэпсу … . Ущыджэлэнур пщIатэмэ, упщIэ … . ФIы … и пщIэ кIуэдыркъым. Шыр лъакъуиплI … мэлъэпэрапэ. Джатэм пиупщIыр мэкIыжри, жьэм пиупщIыр … . Е пщIауэ … ущымыгугъ. ПцIищэ нэхърэ зы … . ПцIыр … хужькIэ дащ. Къуэ пцIыупс зиIэ анэр … щыщIэркъым. ПцIы IэфI нэхърэ … дыдж. МацIэм … пкIауэ закъуэр къиукIащ. Мыщэм пщIащэ техуэмэ мэгубжь, жыг … зеущэху. Псышхуэри псы … ткIуэпсурэ зэхэтщ. 
Лэжьыгъэ 19. Текстыр къифтхыкI, хьэрф къызыхуэтхэр дэфтхэжурэ. Макъ ы къапсэлъу, ауэ хьэрф ы щамытх щIыпIэр къэвгъуэти псалъэхэм дамыгъэ цIыкIу (^) тевгъэувэ. Макъ пI къапсэлъу, ауэ хьэрф п щатх псалъэхэр щIэфтхъэ. (Дэтхэнэ абзацри лэжьыгъэ ирокъу.)
I. У…рам з…блэкIыпIэм и плI…нэпэм, бжыхь лъагэ нейм къыщхьэпрыплъу, кхъуэщыныщхьэ унэ плIимэ цIыкIу къытетщ. Бжыхьым и з…хуэдитIыр пкIумэ, сэхышхуищ хэтщ, тIур з…пэщIэхауэ, тIур з…пэщIэту. З…пэщIэха сэххэм я кум чы щабэкIэ хуа набжэр Iутщ, з…пщIэхэт сэххэм я кум пхъэбгъубжэ цIыкIу къыдэтщ, и щхьэм хъар иIэрэ езыр щIыхуу лэжауэ. Пхъэ…гъубжэ цIыкIур Iупхрэ пщIантIэм удыхьэмэ, унэм и щхьэгъу…жиплIым псом япэ гу зылъуагъатэ, итIанэ абыхэм яку ит бжэм уIуоплъэ. А бжэр адрей махуэхэм нэхърэ нобэ нэхъыбэрэ мэIэуэлъауэ: зэ фызыжьыр зэсэбауэу къыщIокI, зэ кIэпхын къу…лэн зыIулъ фызым хьэкъущыкъухэр щыз…рехьэ, зэ зи ныбжьыр илъэс пщыкIутIым ит щIалэ цIыкIу къыщIокI. Хэт къыщIэкIми, у…рамым дэплъэн гуращэкIэ лъ…пэпцIийуэ мэув, ауэ а мурадыр къащемыхъулIэкIэ, пхъэ къутапIэм хэт лIыжь гумызагъэм, бжыхьыр апхуэдизу лъагэу зыхуам, хуэмыарэзыуэ, гукIэ хуэхъущIэурэ хуоплъэкI. Ахэр атIэми з…къым мы бжыхьым з…ригъэбампIэр: ар апхуэдизкIэ нейщи, у…рамым щызекIуэхэр ныбжь къуде…уэщ зэрыплъагъур.

II. Багъ пщэ…джыжьым нэху къокIри, и нэхэм ямылъагъужу кIыфI хъуху, пщIантIэм щоIэуэлъауэ. Абы пщIантIэр ипхъэнкIыурэ игъэукъуеящ, мэкъуэщым е Iуэм хутыкъуауэ зы шхий щылъыну хуригъэтыркъым, и жыг тIэкIум я лъабжьэр гъэр къызэрихьэрэ тIэу щIитIыкIащ, щэ ипщIащ, и жэмыжьымрэ мэлыжьитIымрэ къакIэрыху куэншыбыр хадэм ихьурэ зы лъэныкъуэкIэ къыщIидзауэ трегуашэ. Абы нобэ къыхуаша пхъэ гулъэр и пIэм плIэ иригъэIэпхъукIащ: езыр дэмысу пщI…нтIэкум пхъэр къыщрадзати, пхъэ къутапIэм игъэIэпхъуэжащ, итIанэ «гъущэу щIрелъ» жиIэри хьэщпакъым щIилъхьащ, иужьым гуэщым щызэтрилъхьащ. Аргуэру фIэтIасхъэ хъужауэ, икъутэурэ иджы гуэщым щызэтрелъхьэ, «заргъ» жиIэу IункIыбзэ иритыжыну. Абы пхъэхэр игъэIэпхъуэху къэс зэ ибжащ, пэшхьэкухэм трилъытэри щIэутIыпщхьауэ ягъэсмэ, махуэ пщыкIутху, нэхъ щIикъузэмэ, махуэ пщIитI яхурикъун хуейуэ къилъытащ. Пхъэр щIикъузэн папщIэ, абы мурад ищIащ пэшхьэкуитIым ягъэсыпхъэр пщыхьэщхьэ къэс езым и IэкIэ яритыну, IункIыбзэIухри и жып иримыгъэкIыну. Абы игъэз…щIэным иджыпсту щыщIэдзауи Багъ яужь ихьат: унэм къыщIэжурэ пхъэ къута хьэзырыр зыпхъуатэ щI…лэ цIыкIум фIыуэ хуэхъущIэри пхъэIэплIитIым ещанэр къыхыфIригъэдзэжауэ и пащхьэ дыдэм илът, икъухьауэ (Къ.Хь.)

Къызэрапщытэж упщIэхэмрэ лэжьыгъэхэмрэ
1. КъыжыфIэ макъзешэхэмрэ макъ дэкIуашэхэмрэ зэрызэщхьэщыкIыр. Щапхъэ къэфхьурэ къэвгъэлъагъуэ.

2. Адыгэбзэм и макъ дэкIуашэхэр сыт хуэдиз хъурэ? Абыхэм щыщу адыгэ псалъэхэм къыщымыкIуэр сыт хуэдэра?

3. Адыгэбзэм и хьэрф дэкIуашэхэр сыт хуэдиз хъурэ? Сыт ахэр макъ дэкIуашэхэм нэхърэ нэхъыбэ щIэхъур? Макъ къимыгъэлъагъуэу сыт хуэдэ хьэрф дэкIуашэхэр ди алфавитым хэт?

4. Макъ дэкIуашэ жьгъыжьгъыр сыткIэ къыщхьэщыкIрэ и гуэгъу макъ дэкIуашэ дэгум?

5. Сыт хуэдэ макъ дэкIуашэ дэгухэра жьгъыжьгъ гуэгъу зимыIэхэр?

6. Сыт хуэдэ макъ дэкIуашэ жьгъыжьгъхэра дэгу гуэгъу зимыIэхэр?

7. Макъ дэкIуашэ пIытIар сыткIэ къыщхьэщыкIрэ и гуэгъу макъ дэкIуашэ мыпIытIа дэгум?

8. Гуэгъу зэхуэхъу макъ дэкIуашэ дэгу мыпIытIа, пIытIахэр тIурытIурэ зэрызэдзылIам хуэдэу къызэкIэлъевбжэкI.

9. Сыт хуэдэ макъ дэкIуашэ дэгухэра пIытIа гуэгъу зимыIэхэр?

10. Сыт хуэдэ макъ дэкIуашэ пIытIахэра мыпIытIа гуэгъу зиIэхэр?

11. Зы макъ дэкIуашэ пIытIар зэхуэмыдэ хьэрфитIкIэ къыщагъэлъагъуэм и щапхъэ къэфхь.

12. Iупэхэр хъурей хъууэ къэхъу макъ дэкIуашэхэмрэ абыхэм я гуэгъухэмрэ къыжыфIэ.

13. Псалъэм макъыу хэтымрэ хьэрфу къыщыхьамрэ бжыгъэкIэ зэтемыхуэныр сыт хуэдэ щхьэусыгъуэхэм къыхэкIрэ? Абыхэм я щапхъэ зырыз къэвгъэлъагъуэ.

14. Хьэрф ъ-р хьэрф зэгуэтхэм къызэрыщыкIуэм нэмыщI, макъзэпэщIэхыуи адыгэбзэм къыщагъэсэбэп. Абы и щапхъэ зыбжанэ къэфхь.
Студентхэр езыр-езыру зэрылэжьэн тестхэр

1. Иджырей адыгэбзэм и макъ дэкIуашэхэр мэхъу:

а) тхущIрэ бгъурэ

б) щэщIрэ щырэ

в) плIыщIрэ блырэ

г) плIыщIрэ бгъурэ

2. Иджырей адыгэбзэм хьэрф дэкIуашэу хэтщ:

а) тхущIрэ бгъурэ

б) щэщIрэ щырэ

в) плIыщIрэ блырэ

г) плIыщIрэ бгъурэ

3. ФIыншэм къыщыхъу макъ дэкIуашэщ:

а) гъ, гъу, хъ, хъу

б) дж, г, кI, цI

в) хь, I, Iу, къ

г) жь, щ, щI, ц
4. Бзэгу лъэдакъэ макъхэщ: 

а) г, к, х
б) б, п, пI

в) къ, кхъ, кхъу
г) л, лъ, лI   

5. IупитI макъ дэкIуашэ къыщиудхэщ:

а) б, п, м
б) гу, ку, кIу

в) къу, кхъ, кхъу

г) в, ф, фI
6. Тэмакъыщхьэм къыщыхъу макъхэщ:

а) кхъ, кхъу
б) дз, ц

в) лъ, лI
г) гъ, хъ
7. ТэмакъыщIэм къыщыхъу макъхэщ:

а) дж, ч, кI

б) жь, щ, щI

в) къу, кхъ, кхъу

г) хь, I, Iу
8. Макъ дэкIуашэ жьгъыжьгъкIэ къыщIедзэ:

а) хадэ, фэху, сыхьэт

б) фIыгъуэ, пIырыпI, кIапсэ

в) бахъэ, гъэмахуэ, дыгъэ
г) рыгуэ, мыIумин, нэхутхьэху
9. Макъ дэкIуашэ дэгукIэ къыщIедзэ:

а) кIэпхъ, щIымахуэ, къамэ

б) пхъыфэ, сэрэш, хадэхэкI

в) балий, вабдзэ, лэкъум

г) мывэ, нып, рымэ
10. Макъ дэкIуашэ пIытIакIэ еух: 

а) уэнжакъ, чыцI, фIэIу
б) хугу, хьэку, хъуэхъу

в) бжыхь, бэджыхъ, шэмэдж

г) уэтэр, сом, кIэчан
11. Сонорнэ макъкIэ еух:

а) дэп
б) кумб 
в) епэр
г) уэркъ
12.  Сонорнэ макъкIэ къыщIедзэ:

а) щхьэнтэ

б) мастэ
в) дэлъху

г) къуэш
13. Макъ дэкIуашэ дэгукIэ еух:

а) сэнтх
б) плъыжь
в) фэрэкI
г) номин
14. Макъ дэкIуашэ жьгъыжьгъкIэ еух:

а) жьгъырыб
б) тхъупс

в) шкIумпI
г) зыкъом
15.  Макъ дэкIуашэ пIытIакIэ кърегъажьэ:

а) пIырыпI
б) блэ

в) малъхъэ
г) шыд
16.  ФIыншэм къыщыхъу мылабиализованнэ макъ дэкIуашэкIэ къыщIедзэ:

а) пкIэунэ

б) шхыныгъуэ

в) гъатхэ
г) мылыф
17.  ФIыншэм къыщыхъу лабиализованнэ макъ дэкIуашэкIэ кърегъажьэ:

а) гъэмахуэ

б) гъусэ

в) къэп
г) вагъуэ

18. ФIыншэм къыщыхъу мылабиализованнэ макъкIэ еух:

а) кIэнтхъ

б) гъунэгъу

в) бэкхъ
г) прунж
19. ФIыншэм къыщыхъу лабиализованэ макъкIэ еух:

а) лэгъупыкъу
б) шхуэIу

в) хъуэхъу
г) пэшхьэку
20. Бзэгу лъэдакъэ лабиализованнэ макъ зыхэт псалъэр къэгъуэтын:

а) гуащэ

б) хэхэс

в) гъунэгъу
г) къуажэхь
21. Бзэгу лъэдакъэ мылабиализованнэ макъ зыхэт псалъэр гъэбелджылын:

а) хьэщIэ

б) бгырыпх

в) вагъэ
г) кхъухьышхуэ
22. Тэмакъыщхьэм къыщыхъу мылабиализованнэ макъкIэ кърегъажьэ:

а) кхъуей

б) джанэ

в) кхъыIэ
г) къупхъэ
23. Тэмакъыщхьэм къыщыхъу лабиализованнэ макъкIэ кърегъажьэ:

а) куэбжэ

б) гъумыщIэ

в) кхъужь
г) къэуал
24. ТэмакъыщIэм къыщыхъу лабиализованнэ макъ дэкIуашэ хэтщ:

а) бжэщхьэIу

б) IэштIым
в) ткIуэпс
г) гъэшыфIэ
25. ТэмакъыщIэм къыщыхъу мылабиализованнэ макъ дэкIуашэкIэ еух:

а) зэнтхъ

б) пшэрыхь

в) бэкхъ
г) сырыху
26. Тэмакъыщхьэм къыщыхъу макъ дэкIуашэ пIытIа зыхэт псалъэщ:

а) къанжэ

б) тIурытI

в) зэфIэтхъын 
г) кIэIунэ
27.  Макъ дэкIуашэ пIытIаи, дэгуи, жьгъыжьгъи хэтщ:

а) хьэнтхъупс
б) хьэрфзешэ
в) фIылъагъуныгъэ
28.  Макъ дэкIуашэ дэгуи, жьгъыжьгъи, сонорни хэтщ:

а) пэгъымын

б) пэщэщэн

в) пагагъэ

г) пкIэунэ
29.  Макъ дэкIуашэ пIытIа хэтщ:

а) хабзэ

б) гъатхэ

в) хущхъуэ

г) пкъо
30. Дэтхэнэ псалъэм макъхэмрэ хьэрфхэмрэ щызэхуэдиз:

а) Iыхьэ

б) Iухьэ

в) пхъу

г) тхъун
31.  Макъ дэкIуашэ жьгъыжьгъитI щызэбгъэдэтщ:

а) бгъунж

б) псалъэрей

в) пщIы
г) хьэрф
32.  Макъ дэкIуашэ дэгуитI щызэбгъэдэтщ:

а) блэкIащ

б) сэмб

в) чэнж

г) тетIысхьэпIэ
33.  Сонорнэрэ макъ дэкIуашэ дэгурэ щызэбгъэдэтщ:

а) бжьапцIэ

б) кIарц
в) бдзы

г) тлъэщIащ
34.  Макъ дэкIуашэ пIытIа гуэгъу зимыIэщ:

а) с, х, ш

б) п, т, ф

в) щ, лъ,ч 
г) гу, ку, в
5. ПЫЧЫГЪУЭ. УДАРЕНЭ. ТРАНСКРИПЦЭ.
ПычыгъуэмкIэ гурыIуэгъуэ

Макъхэм пычыгъуэ къагъэхъу. Пычыгъуэхэм псалъэ къагъэщI. Псалъэр нэгъуэщI псалъэм пыщIа хъукIэрэ псалъэ зэпха къохъу. Псалъэ зэпхахэм гупсысэ пыухыкIа къаIуатэкIэрэ псалъэуха яухуэ. Абы къыхэкIыу жыпIэ хъунущ макъыр, пычыгъуэр, псалъэр cыт щыгъуи зэпыщIауэ щыту.

Псалъэм щыщ макъзешэр е абы щIыгъуу, зэ къыжьэдэкIыгъуэу, къэтпсэлъыр пычыгъуэщ. Псалъэр зэрыхъу пычыгъуэ бжыгъэр зэлъытар макъзешэу хэтырщ. Пычыгъуэ къэзыгъэхъур макъзешэхэращ. Тхылъ псалъэм зы макъзешэщ (ы) къыщыкIуэр, зэрыхъури зы пычыгъуэщ; дыгъэ псалъэм макъзешитI (ы, э) къыщокIуэри пычыгъуитI (ды-гъэ) мэхъу; андезыпс псалъэр пычыгъуищу (ан-де-зыпс) зэхэтщ, макъзешищ (а, е, ы,) къызэрыщыкIуэм къыхэкIыу.

Адрей бзэхэми хуэдэу, адыгэбзэм пычыгъуэ лIэужьыгъуитI иIэщ: 1) пычыгъуэ зэIуха; 2) пычыгъуэ зэхуэщIа. 
Лэжьыгъэ 1. ПычыгъуэкIэ зэджэр къыжыфIэ. Мы усэм хэт псалъэхэр пычыгъуэурэ зэпывуд, ахэр къэзыгъэхъур макъзешэми хьэрфзешэми вгъэбелджылы. Макъзешэхэм я увыпIэр лъэщрэ мылъэщрэ зэхэгъэвгъэкI.
Изолъхьэ сигу сынэмыкIуэну,

– СыкIуэнкъым, – жысIэурэ сыщIокI.

БлокI зытэлаи, сэ аргуэру
Уи деж сынакIуэу къысфIыщIокI.

ЖызоIэ быдэу: сынэсынкъым.

Сыносри – сыкъэкIуэнкъым фIэкI.

Зы дакъикъитху нэхъ сыщысынкъым,

Сигу ислъхьам хъурэ сэ сыфIэкI.

Ущызмылъагъуи ущыслъагъуи – 

СигукIэ узгъафIэурэ сыщос.

Апхуэдэу фIыщэу узолъагъури,

Сэ укъэсшэнуи сыныпщосхь.    (Б.Хь.)  
Лэжьыгъэ 2. ЯпэщIыкIэ зы пычыгъуэ фIэкI мыхъу псалъэхэр къифтхыкI, итIанэ пычыгъуитI хъухэр, абы къыкIэлъыкIуэу – пычыгъуищ е нэхъыбэ хъухэр. Пычыгъуэхэр къэзыгъэхъу макъхэр къыжыфIэ.
ЩхьэлмывэкъуэкIэ зэджэ къуажэр Щхьэлмывэкъуэпсым Iусщ. Пасэ зэманым а къуажэм дэсыр щхьэл мывэкIэ Iэзэу щытащ. Щхьэл мывэ гъуэзэджэ къызыхэпх хъуну мывэр гъунэжу бгъуэтырт. Ахэр псым кърихьэхауэ псыхъуэм дэлът. Къэбэрдей псор щхьэл мывэ щыхуейм деж, Щхьэлмывэкъуэ къакIуэрти яшэрт. Къуажэдэсхэми блыщхьэ къэс къалэ бэзэрым щхьэл мывэ зэмылIэужьыгъуэхэр щащэрт.

ЩхьэлмывэкъуэпскIэ зэджэ псыр цIэрыIуэ хъуат. Ар гъэмахуэм ин хъурт, бэлыхьу къиурт. Гъатхэмрэ бжьыхьэмрэ къызэрежэхыр мащIэут. ЩIымахуэм щыгъужыпэр нэхъыбэт.

Щхьэлмывэкъуэ къуажэр здэщыс щIыпIэм хуэдэ гъуэтыгъуейуэ дахэщ. Къуршым узэрыкIуэн гъуэгури мыбы къыщыщIедзэ. Бгы нэхъ лъахъшэм тезу мэзыр тетщ. Абы я щIыбагъым къыдэт къурш щхьэ хужь лъагэм гъэмахуэми щIымахуэми уэс телъу уолъагъу. (КI.А)

Текстым ехьэлIа лэжьыгъэхэр
1. ФIыншэм къыщыхъу макъ дэкIуашэ зыхэт псалъэхэр къыхэтхыкIын.

2. ЩхьэлмывэкъуэпскIэ, гъунэжу, къуршым псалъэхэр пычыгъуэкIэ зэпыудын, ударенэр тегъэувэн.

3. Iусщ, кърихьэхауэ, гъунэжу, къиурт, къурш, хужьу псалъэхэр къызэрапсэлъым хуэдэу тхын, абыхэм я тхыкIэмрэ я къэпсэлъыкIэмрэ щIызэтемыхуэр къыжыIэн.

4. Макъ дэкIуашэ (сонорнэ) у-кIэ къригъажьэ псалъэхэр щIэтхъэн.

5. Блыщхьэ псалъэр къызэрыхъуамрэ адыгэхэр а махуэцIэм апхуэдэу щIеджэмрэ къыжыIэн. Адыгэбзэм хэт адрей махуэцIэхэри, зэрызэкIэлъыкIуэм хуэдэу, къебжэкIын.
6. Текстым антоним щызэхуэхъу псалъэхэр къыщыгъуэтын. 
7. Ди зэманым Щхьэлмывэкъуэ къуажэм зэреджэр къыжыфIэ. А жылэм къыщалъхуауэ фызыщыгъуазэ усакIуэ, тхакIуэ, бзэщIэныгъэлI, егъэджакIуэ цIэрыIуэхэр къевбжэкI. Абыхэм щыщ гуэрым теухуауэ доклад кIэщI вгъэхьэзыр.
Лэжьыгъэ 3. Адыгэбзэм пычыгъуэ лIэужьыгъуэу иIэхэр фигу къэвгъэкIыж. Пычыгъуэ зэIухакIэ зэджэр къыжыфIэ. СыткIэ къыщхьэщыкIрэ абы пычыгъуэ зэхуэщIахэр. Текстыр къифтхыкI псалъэхэр зэрызэхэт пычыгъуэкIэ зэпыудауэ. Макъ дэкIуашэ дэгукIэ къыщIидзэ пычыгъуэ зэIухахэр зы екъуакIэ щIэфтхъэ, макъ дэкIуашэ жьгъыжьгъкIэ къригъажьэхэр екъуаитIкIэ.   
Мы сыхьэтым сэ насыпыфIэу салъытэ хъунут. Зы лъэныкъуэкIэ уафэ уэздыгъэхэм я нэбзий лыдхэр си нэкIум къыщIидзэрт. НэгъуэщI лъэныкъуэкIэ щIылъэ щIэращIэм щыпсэу тхьэгъэлэдж цIыкIухэм я макъамэ зэхуэмыдэхэр кърашырт. Абыхэм икъукIэ сигу хагъахъуэрт. А жэщым щIылъэмрэ уафэмрэ щIэращIагъэкIэ зэхьэзэхуэрт. Уафэм сыдэплъейурэ си адэм сигъэцIыхуауэ щыта вагъуэ цIыкIухэм нэIуасэ захуэсщIу сыхэлът. Уафэ джабэм пшэ бжьэхуц фагъуэхэр щызекIуэрт. Абыхэм я щIыIум вагъуэ цIыкIухэр гъуэрыгъуапщкIуэ щыджэгурт, пшэхэм зыхагъапщкIуэрт, къыхэкIыжырт. Пшэхэри вагъуэхэри щIылъэм къыдэджэгурт. ЩIылъэм щыпсэу пкIауэхэр, тхьэгъэлэдж цIыкIухэр яужь итт щIэдэIухэр уэрэд жьгъырукIэ къызэрыдахьэхыным. 

(ЩоджэнцIыкIу А. зэритхамкIэ.)

Лэжьыгъэ 4. Текстыр къифтхыкI, псалъэхэр пычыгъуэкIэ зэпыудауэ. Къыхэгъэща псалъэхэм я мыхьэнэр вгъэбелджылы, къызыхэкIа бзэр къыжыфIэ. Тхьэрыкъуафэ, алэрыбгъу псалъэхэр фонетикэ и лъэныкъуэкIэ зэпкърыфх. Зи тхыкIэмрэ къэпсэлъыкIэмрэ зэтемыхуэ псалъэхэр къэвгъуэт, ар къэзыша щхьэусыгъуэр къэфIуатэ.
Батырбэч и мэжджытым мэрем махуэ къэс, хьид махуэм, махуэ лъапIэхэм турыхь щащI, адрей махуэхэм цIыкIухэр щоджэ. Мэжджыт унэр жылэм унэу дэт псоми къахоцIуукI, и щIыкIэмрэ зэращIа чырбыш плъыжьымрэ адрей къуажэ псэуалъэхэм ещхькъыми… Мэжджыт бжэIупэм чырбыш плъыжьым къыхэщIыкIа азэн джапIэ лъагэ Iутщ. Псом хуэмыдэжу мэжджыт кIуэцIыр гъэщIэрэщIащ икIи къабзэщ. Мыпхуэдиз алэрыбгъу зиIэ унагъуэ жылэм дэскъым, а псори плъыжь, гъуэжь, гъуабжэу унэ лъэгум иубгъуащ. Нэхъ жьантIэм, лъагапIэм, мухьэрэбым деж иубгъуар нэхъ лъапIэжщ – тхьэрыкъуафэ щIэхъухьыжу алэрыбгъу щхъуэшхуэщ. А алэрыбгъу лъэгум цIыху вакъэ теувэркъым, зэрыщIыхьэ хабзэр вакъэ лъахауэщ. Вакъэхэр бжэщхьэIум деж блыным ирагъэувалIэри, езыхэр адэкIэ алэрыбгъум тохьэри нэмэз ящI, уаз ят икIи щыщIэкIыжым вакъэхэр лъатIэгъэж.

Лэжьыгъэ 5. Псалъэхэр, зэрызэкIэлъыкIуэм хуэдэу, къифтхыкI, щыуагъэ хэту зэпыуда пычыгъуэхэр вгъэтэмэмыжурэ.

А-жэ-гъа-фэ, а-къы-лын-ша-гъэ, ал-мэс-тыщ-хьэц, анэ-дэлъ-ху-бзэ, ар-гъы-нащ-хьэ, ба-дзап-цIэ, ба-лий-Iэ-ры-сэ, бэ-джэнды-ры-лажьэ, бэ-ла-гъыщ-хьэ, бжэ-мы-шхы-ры-гуа-шэ, бжьы-ныщ-хъуэ, бза-джа-гъэн-шэ, бзу-уп-цIэ, блэ-тхьэкIу-мэ, бы-лы-маб-ла-гъэ, гуэ-гуш-пэ-шын, губ-гъуэ-удз-щхьэ-гъуэжь, гукъы-дэ-жын-шэ, гу-лъы-тэн-шэ, гуп-сы-са-кIуэ, гу-щIэ-гъун-шэ, гъат-хэ-пэ, гъуэ-гу-нап-щIэ-удз, гъу-джэ-ип-лъэ, гъу-щIып-сэ, дэ-у-тIып-щы-кIын, дэш-хуей, дзын-шэ, е-гъэт-хьэ-лэн, елыр-къэш, жьыуе-й-псыу-ей, и-тIа-нэ, кIы-ри-тIэ-мэ-ри-тIэ, кIэ-Iунэ, кIып-хъэ, къу-рап-цIэ, къущ-хьэ-мыш-хей, тхып-сэ, кхъуза-нэку, лэ-жьап-щIэ, лэ-жьы-гъэн-шэ, лэп-сте-пхъэ, лэры-пс, лыху-лып-цIэн-шэ, лъа-къуэн-шэ, лъап-сэн-шэ, лъап-цIэ-рыщэ, ма-хуэш-хуэ, пэш-хуэ, пэ-шыш-хуэ, пща-мпIэ-щIэдэ, пщэ-дджы-жьыш-хэ, пщэ-кIыхь, пщы-хьэщ-хьэ-хуе-Iуэн-тIэкI, пIа-щIаб-зэ, са-гъын-да-къыб-зэ, сэ-бэ-пын-ша-гъэ, фо-кIадэ, си-ло-сып-хъэ, телъ-хьэгъу, ту-тын-са-фа-лъэ, у-ба-лъащ-хьэ, укIы-тэн-шэ, унап-хъэ, у-нэш-хуэ, фэн-шэ, хъэр-мэзан, че-ибжьэ, шыгъу-шып-сы-пIэ, Iун-кIыб-зэ, Iухьэ-пIэн-шэ.
Адыгэбзэм и ударенэр
Лэжьыгъэ 1. Псалъэхэм ударенэ тевгъэувэ. Ударенэм и увыпIэм елъытакIэ псалъэм игъуэт мыхьэнэ зэщхьэщыкIхэр яIэу псалъэхэр псалъэухам хэвгъэувэ.

Зэрыгъуэзэн: джэдý – джэ'ду: Джэду здэщыIэм дзыгъуэ щыIэкъым. Нанэ гуэгушу, джэду, бабыщу куэд егъэшхэ.
ХьэщIэщ, мыхъур, джэду, къамышыр, яIэт, щыгъэт, текIуэт, сыжэрт, къуажэкIэ, Iугъуэмэ, щыхъумэ, блэгъукIэ, нэхущ, къамэкIэ, джэгукIэ, щIэкIыжат, къэпщIат, аркъэ, ахъшэм.

Лэжьыгъэ 2. КъифтхыкI, псалъэхэр пычыгъуэкIэ зэпыудауэ. Ударенэр тевгъэувэ, энклитикэ, проклитикэ ударенэхэр зэхэвгъэкI. ЖыIэгъуэ ударенэр зыхуэдэр къыжыфIэ, ар къызэрыгуэкI ударенэм къызэрыщхьэщыкIыр къэвгъэлъагъуэ, абы и щапхъэ мы текстым къыхэвгъуатэ.
А пщыхьэщхьэщхьэм дэ ди щIалэгъуэт. Ди щIалэгъуэ дахэт. Ди зэплъыкIэхэм зэIуащэрт дунейм нэхъ гурыхь дыдэу тет щэхур. А щэхум и абгъуэри и хъумакIуэри кхъужьей баринэшхуэрат. Абы и щIагъыр дэ ди зэIущIапIэт, ди зэпсэлъапIэт. Нэхъыбэу дызэрызэпсалъэри ди нэхэмкIэт…

СынасыпыфIэт сэ а пщыхьэщхьэм. СригуфIэрт, сригушхуэт уэ узэрызиIэм, игъащIэкIи узэрысщIыгъунум. СыщIэгупсыстэкъым икIи сыригузавэртэкъым къэкIуэнум зыкIи.  Сыту жыпIэмэ насыпым кърикIуэр насып мыухыжу си гугъэт.

Сэ сыщыгъуазэтэкъым ди зэхуакум блэ фIыцIэ зэрыдэпщам. Си гугъэххэтэкъым апхуэдэ къэхъунуи… Гурыщхъуэ бзаджэр зылъыIэса си гур уэ къоупщIт: «Сыт апхуэдизу уи Iупэхэр щIэкIэзызыр? Сыт афэкIа сыкъыумылъагъужыным хуэдэу нэхъуейуэ укъыщIызэплъыр? Сыт уи нэ дахитIым зэуэ нэпсыр къащIекIуар?» Сэ си гугъакъым дэ ди зэхуаку щэху лъэпкъ дэлъыжу …

Гухэлъ жыг. Сэ аргуэру сыкъэкIуат уи деж. Уэ бампIэдэхыу сэ узиIэт. Уэ дахагъэкIэ сэ укъыздэгуашэрт. Ауэ мис: – уэ уилъщ си пащхьэ. Ущылъщ, гуузу яукIа ныбжьэгъуфIым ещхьу. Си япэ лъагъуныгъэм ещхьу. (Iу.Б.)

Лэжьыгъэ 3. Псалъэр фтхы, ударенэр тевгъэувэ. Абы кIэлъыфтхыж а псалъэм зэм суффикс, зэм кIэух пывгъэувэурэ. Ударенэр тевгъэувэурэ феплъ, абы и пIэр ихъуэжарэ имыхъуэжарэ.

Зэрыгъуэзэн: бáдзэ – бадзáпцIэ – бáдзэхэр (е бáдзэхэмкIэ), джэдý – джэдупáщIэ – джэдýхэм.  

Джыдэ, уадэ, гуащIэ, насып, Iэмал, набдзэ, тхьэмбыл, псалъэ, жьапщэ, гъэмахуэ, ныбжьэгъу, балий, къафэ, дуней, тхьэрыкъуэ, фэтэр, хъыршын, жыгей, къулейсыз, бжьыныху, бэрэжьей, бадырэ, анэ, акъыл, лэжьакIуэ, лагъым, ныбэ, плъыжь, хьилэ, хъарбыз, цIыхубз, чырбыш, фокIэщI, фожыг, фонащэ, етхуанэ, щыгъупщэ, гущIэгъу, кхъужьей, сабий, уафэгъуагъуэ, фошыгъу, лэгъупыкъу, жьынду, уэгунэбзу.

Лэжьыгъэ 4. Псалъэр фтхы, ударенэр тевгъэувэ. Псалъэм и ужькIэ определенэ къыкIэлъыфхь, ударенэм и увыпIэхэр зэвгъапщэ.

Зэрыгъуэзэн: джáнэ – джанэ дáхэ – джанэ къуэлэн дáхэ, псéй – псей щхъуáнтIэ – псей щхъуантIэ лъáгэ.

Унащхьэ, мыIэрысэ, гупсысэ, пщIыхьэпIэ, усэ, чэнджэщ, тхыгъэ, набдзэ, уэсэпс, вагъуэ, щIалэ, Iэнэ, жыгыуIу, пщIантIэ, гъэмахуэ, псалъэ, Iуащхьэ, шагъдий, дыгъэ, мывэ, къамышы, стIолтепхъуэ, джэджьей, жыгей, псей, пщэдджыжь, еджапIэ, кIэпхын, уэс, пыIэ,  щIакхъуэ, лэкъум, кIэпхъ, кIэрахъуэпс, джэду, удз, благъуэ, бжьыхьэсэ, бзэ, бабыщ.

Лэжьыгъэ 5. КъифтхыкI, пычыгъуэкIэ зэпыудауэ. Ударенэ къызэрыгуэкI зытелъ пычыгъуэхэр зы екъуакIэ щIэфтхъэ, жыIэгъуэ ударенэ зиIэхэр екъуаитIкIэ. ТхыкIэмрэ къэпсэлъыкIэмрэ щызэтемыхуэхэр къэвгъэлъагъуэ и щхьэусыгъуэр къыжыфIэ.
Гъэмахуэ мазэт. Дыгъэ пэзазэм и бзий пщтырхэмкIэ щIыгушхуэм и тафэ бейр къызэщIигъаплъэрт. Мазэ лъандэрэ къемышха уэшхым зыхуагъэгусэ щIыкIэу, сабэм иуа я тхьэмпэ лалахэр удзхэмрэ пщIанэхэмрэ щIым траубгъуэрт. Махуэр уэмт, мамырт. Зы фэмрэ зы щытыкIэмрэ махуэ зыбжанэ хъуауэ зэритым щхьэкIэ, дунейр ешагъэфэт. Дыгъэ напэху жьэражьэм инэмыщIа, псори а махуэм нэщхъейт. Псыхъуэ уэрышхуэхэм я даущ ерухэр япэм хуэмыдэжу мэхэ хъуащ. Жыгыщхьэ щхъуантIэхэм гуфIэ уэрэдхэр щызыгъэшу щыта къуалэбзу нэщхъыфIэхэр сабыращ.

Мыр сыту гъэщIэгъуэн! Дуней псор нэщхъейуэ щхьэ къысфIэщIрэ? Хьэмэрэ псыхэм я даущ ерухэм едэIуэным, бзу цIыкIухэм я усэ дахэхэм хуэгуфIэным сэ сахуэмыфащэу ара?

А махуэ гуфIэгъуэр нэщхъей зыщIыр Тембот хьэжыжьым къыдита хьэжыгъэ путым и пшыныжыным къыттрилъхьа бэлыхьырт. (107.)

(ЩоджэнцIыкIу А. зэритхамкIэ.)
Лэжьыгъэ 6. Псалъэ зэпхахэр пычыгъуэкIэ зэпыдауэ къифтхыкI, ударенэ зытелъыпхъэ пычыгъуэм тевгъэувэ. Абыхэм ятелъ ударенэр сыт хуэдэ лIэужьыгъуэми къыжыфIэ. Псалъэ запхахэр, къызэрапсэлъым ещхьу, псалъэухам хэвгъэувэурэ фтхы. ТхыкIэ хабзэмрэ къэпсэлъыкIэмрэ щызэщхьэщыкI псалъэхэр щIэфтхъэ, ар къэзыша щхьэусыгъуэр зэвгъащIэ. 

Жыгей къуацэ лъахъшэ гуэрым, унэ пхэнж кIыхь гуэрым, кIэлындор лъагэ бгъузэ кIыхь щхьэгъубжэншэм, хьэмкIутIей баш плъыжь гъумыщIэ джафэр, щиху жыгышхуэ лъэдий гъум пхъашэм, бжьыхьэкIэ дыгъэ бзий къарууншэ фагъуэхэр, шылэ IэлъэщI пIащIэ плъыжь цIыкIукIэ, къуажэ уэрам захуэ хуитымкIэ, Iущащэу блэж псы кIантIэ цIыкIу щхъуантIэпсым, кхъужьей жыг баринэ иныр, лIыжь гъур дыдэ кIыхь гуэрым, ищхъэрэкIэ къриху жьы щIыIэтыIэр, лентI бгъузэ фIыцIэ кIыхь шыхьа, цIыху лъакъуэ зытемыува мэз куу зэщIэкIэжа, бжей жыг тхьэмпэ гъуэжь щхъыщхъ макъ, хьэ тумэ бацэ лъахъшэ цIыкIу гуэр, адыгэ щIалэ псыгъуэ кIыхь, ныбжь фIыцIэ гъумыщIэ гуэрым, вагъэ фIыцIэ зэфэзэщ дахэу, урыс хъыджэбз бгы псыгъуэ сырыху дахэ цIыкIу, шы къарэ лъакъуэху натIэгъуджэ дахэ, адыгэ пыIэ къуацэ фIыцIэ лъагэкIэ, уэздыгъей пхъэбгъу шэнтжьей фагъуэ лъахъшэ кIыхь, адыгэ Iэнэ хъурей лъакъуищымкIэ, жэщ уэгу нэщI фIыцIэм, псы Iэл Iуфэ тафэ бейхэм, гъэмахуэ пщыхьэщхьэ бзу цIыкIухэм я усэ щIэращIэр. 
Адыгэбзэм транскрипцэм и щхьэхуэныгъэхэр  

Адыгэбзэ пэжырытхэм и хабзэхэр щызэхагъэувэм псалъэм и тхыкIэмрэ и къэпсэлъыкIэмрэ щызэтемыхуэ орфограммэ зыбжанэ къыхагъэкIащ. Псалъэм папщIэ, тхэкIэр нэхъ тынш, тхыгъэр нэхъ кIэщI хъун папщIэ, пэжырытхэ проектыр зыгъэхьэзырахэр зэгурыIуэри условнэ, морфологие тхыкIэхэр къащтащ. Апхуэдэ зэгурыIуэныгъэм къишащ дыщытхэм деж лабиализованнэ макъ дэкIуашэхэм яужькIэ хьэрфзешэ ы дымытхыныр, абы и макъ ы-м ударенэ телъу къэтпсэлъу щытми, псалъэм папщIэ: губжь < [гуыбжъ], гъукIэ < [гъуычIэ], купсэ < [куыпсэ], кIущэ < [кIуышъэ], къурш < [къIуырш], кхъужь < [кхъуыжъ], усэ <[ уысэ], псчэуз < [псчэуыз], хумпIэ < [хуымпIэ], хъур < [хъуыр], Iунэ < [Iуынэ]; псалъэпкъым щыхэтым и деж макъ дэкIуашэ пIытIаитI щызэбгъэдэувэкIэ, ди пэжырытхэм ипкъ иткIэ, япэ ит хьэрф дэкIуашэ пIытIам I-р бгъэдэмыту ятх, псалъэм папщIэ: пцIы < [пIцIы], пцIащхъуэ < [пIцIашъхъуэ], пщIантIэ < [пIшъIантIэ], лъапцIэ < [лъапIцIэ], IэплIакIуэ < [IэпIлIакIуэ], гъэткIун < [гъэтIкIуын], ткIуэпс < [тIкIуэпс], IупщIэ < [IуыпIшъIэ]; псалъэм къыщытпсэлъ макъзешэ э-р хьэрфзешэ а-кIэ тхын хуей мэхъу, пэщIэдзэ тхыкIэр къэдгъэнэжын щхьэкIэ, псалъэм папщIэ: дзажэналъэ < [дзэжэналъэ], [мазэхъуанэ] < [мэзэхъуанэ], мафIэгузехуэ < [мэфIэгузехуэ], набдзапцIэ < [нэбдзапIцIэ], напэншэ < [нэпэншэ], щIалафэ < [шъIэлафэ]; псалъэ куэдым къыщыкIуэ пычыгъуэ йы-хэм я пIэкIэ хьэрфзешэ и тхыныр сыт щыгъуи къегъэсэбэп ди пэжырытхэм, псалъэм папщIэ: ибэ < [йыбэ], игъуэ < [йыгъуэ], иджырей < [йыджыре], ижь-ижьыж <[ йыжь-йыжъыж], илъэсыщIэ < [йылъэсышъIэ], иукIуриикIын < [йыуыкIуырийычIын], лъеин < [лъэйын], нэпсеин < [нэпсэйын]; зыр зым игъэбелджылыуэ (определительнэ) къакIуэ псалъэ зэпхахэр зэпыту къэтпсэлъ хабзэщ, ауэ, пэжырытхэм къызэригъэувымкIэ, апхуэдэхэр зэпыхауэ тхын хуейщ, псалъэм папщIэ: пцIащхъуэ бгъэгуху < [пIцIашъхъуэбгъэгуыху], мазэщIэ напщIэ < [мэзэшъIэнапIшъIэ], си къупщхьэ < [сикъIуыпшъхьэ], гъуэгу бгъузэ < [гъуогубгъуызэ], акъужь IэфI < [экъIуыжъIэфI], ятIэ бдзантхьэ <[ йатIэбдзантхьэ].
ИщхьэкIэ къэдгъэлъэгъуахэм нэмыщI, нэгъуэщI орфограммэ куэди дрихьэлIэнущ зэратхымрэ къызэрапсэлъымрэ зэтемыхуэу. Псоми абыхэм гу лъитэн хуейщ транскрипцэ лэжьыгъэр зыгъэзащIэм.

Лэжьыгъэ 1. Транскрипцэм и орфограммэ нэхъыбэ къызэщIиубыдэн папщIэ, мащIэу дызыхэлэжьыхьыжа ЩоджэнцIыкIу Алий и «Къулъкъужын и зы махуэ» усэм гупсэхуу фыкъеджэ, нэгъыщэ здэщытхэм я деж фыкъытеувыIэурэ, тхыкIэмрэ къэпсэлъыкIэмрэ щызэтемыхуэ псалъэхэм фыкIэлъыплъу. 

Къуэ щхъуантIэ уэхым и лъащIэм

Псы гъуджэ цIыкIур щопщIыпщIэ,

ТкIуэпс щIыIэ щыгъэхэр IуфитIым

Я удз щIэращIэм хеутхэ.

Псынэ абджыфэм и Iуфэм 

Жыг хьэлэмэтхэр тожьауэ,

Дыгъэ нур гуащIэм пэлыду

ЗишэщI-зиIуантIэу мэкIуасэ.

Махуэ хуабейщи, бгы нэкIухэм

Удз епэр тхьэмпэхэр щолалэ.

Къуалэбзу цIыкIухэри бэмпIауэ

Псы щабэ Iуфэми щохуарзэ.

Махуэ нэщхъыфIэм и дыгъэр

Гъуэгу зэхуэдитIым фIэкIат,

ЗекIуэ шуужьхэу пшэ гупхэр

Бгыхэм къыдэпщу хуежьат.

Къуэ зэв щхъуантIэпсым пшэ джэгухэр 

Хыукхъуэ щIыкIэу ныдехуэ,

Къуэ нэкIу жыг лъагэхэр щIы напэм къабзэм

Щхьэщэ хуащI щIыкIэурэ зоуалэ.

А зы сыхьэтым дыщэблэм

Пшэр зэгуеудри зеупцI.

ЩIылъэ удзыпцIэм, жэщыфэу

Нэр зригъэплъкъым – зеуфIыцI.

ЗэкIэлъыпIащIэу а махуэ дахэм

Уафэм и топхэр мэгъуагъуэ.

Бгы жьэгъу лъагэжьхэм губжьахэу,

Псыдзэ тенджыз уэрхэр зыщадзхэ.

Псынэ щхъуантIэпсу дыгъуасэрей махуэм

Щыта псы махэр Индылщ.

Щыблэм и шынагъуэ макъыр хэкIуадэу

Абы и хъущIэр иныжьщ.

Махъсымэ плъыфэр IуфитIым

Хьэ гужьеяуэ жьэхопхъуэ.

Зыхъумэ пхъуантэ быдэу щытауэ

А къуэ зэв куу нэфри мэтIасхъэ.

Пшэхэм заунэщIри, куэд мыщIэу,

Бийм текIуа дзэуэ IуокIыжхэ.

Къулъкъужын цIыкIуми псы хьэхуу

Зыгъэгушхуари хокIыжхэ.

Сабий гъа напэу Iуфэ бгъузитIыр

ЯтIэпсыфэ-фIеифэ щIэжахэм ялащ.

Псыблэм зыпищIу къуэ нэф лъэгум

ЗишэщI-зиIуантIэу кIуэжащ.

Пщыхьэщхьэ дыгъэм джабэ иныжьхэм

Я епэр удз щхъуантIэр допщIыпщI.

ПщIанэ бэвыщэхэр хьэсэпэм

Тенджыз толъкъунуи щыпфIощI.

ЩIалэгъуалэм уэшх нэужьым

Бгыщхьэм уэрэдхэр щыхадзэ.

Губгъуэрыт дзэпакIэм хьэсэбгъухэм

ЗыIуагуэшэжри мэдалъэ.

Пщыхьэщхьэ бзухэм я усэ щIэращIэхэм

Пщащэ макъ псыгъуэ дахэхэр хоIукI.

КъуакIэ щхъуантIабзэхэм я бгъуэщIхэм

Жырышхэр щыщхэу щокIукI.

Пшэ сырыху пIащэхэр бэджыхъыу

Гупхэу уафэгу къащхъуэм щокIуасэ.

Дыгъэм и бзий дыщафэр нэщхъыфIэу

КъухьэпIэм хуигъэзэжауэ мэпIащIэ.  

                                                               (ЩоджэнцIыкIу А. зэритхамкIэ)

Тхыгъэм ехьэлIа лэжьыгъэхэр

1. Текстыр транскрипцэ фщIыурэ къифтхыкI. Псалъэхэмрэ псалъэ зэпхахамрэ, адыгэ бзэщIэныгъэм къызэригъэув хабзэм хуэдэу, пычыгъуэкIэ зэпыудын. Зэрыгъуэзэн щапхъэ:

[къIуэ-шъхъуэ-нтIэ уэ-хым йы-лъашъIэм

псы-гъуы-джэ-цIы-кIуыр шъо-пIшъIы-пIшъIэ /
тIкIуэпс-шъIы-Iэ-шъы-гъэ-хэр Iуы-фи-тIым 

йа-уыдз-шъIэ-ра-шъIэ-хэм хе-уы-тхэ] // 

[псы-нэ-э-бджы-фэм йы-Iуы-фэм

жыг-hэ-лэ-мэт-хэр то-жьа-уэ /

ды-гъэ-нур-гуа-шъIэм пэ-лы-ду

зи-шэшъI-зи-Iуан-тIу мэ-кIуа-сэ] //

2. Ударенэр тегъэувэн псалъэхэм (е псалъэ зэпхахэм). Энклитикэ ударенэ зытелъ псалъэ зэпхахэр зы екъуакIэ, проклитикэ ударенэ зиIэхэр екъуаитIкIэ щIэтхъэн. 
3. Пщыхьэщхьэ дыгъэм джабэ иныжьхэм я епэр удз щхъуантIэр допщIыпщI псалъэухам хэт макъзешэхэмрэ хьэрфзешэхэмрэ къыхэтхыкIауэ, къыщыхъу щIыпIэхэмрэ къызэрыхъу щIыкIэхэмрэ гъэбелджылын.

4. Макъ дэкIуашэ дэгукIэ къыщIидзэ, зы пычыгъуэ фIэкIа мыхъу псалъэхэр къыхэтхыкIын, ахэр пычыгъуэ зэIухами-зэхуэщIами къэгъэлъэгъуэн.

5. Макъ дэкIуашэ жьгъыжьгъкIэ къыщIидзэ, пычыгъуитIу зэхэт псалъэхэр къыхэтхыкIын, абыхэм щыщу пычыгъуэ зэIухам и жыпхъэм итыр къыхэгъэщын.

6. ТэмакъыщIэм къыщыхъу макъ дэкIуашэ зыхэт псалъэхэм я бжыгъэр къэвгъэлъагъуэ.

7. Макъ дэкIуашэ пIытIаитI щызыбгъэдэт псалъэхэр транскрипцэ фщIа текстым къыщыхэвгъэщ.
8. ЩIалэгъуалэ псалъэм и япэ пычыгъуэм деж макъзешэ мыукъуэдия э къэтпсэлъу щытми, макъзешэ а укъуэдиякIэ къэгъэлъэгъуауэ щIыщытыр сыт? Зи тхыкIэмрэ къэпсэлъыкIэмрэ зэтемыхуэу, текстым хэт псалъэхэр къэгъуэт, абыхэм я пэжырытхэ хабзэр зытет принципхэр къыжыфIэ.

9. Абджыфэм, махъсымэ, иныжь, бгъуэщIхэм псалъэхэр фонетикэ и лъэныкъуэкIэ зэпкърыхын.

10. Псалъэ гуэрым фонемэм и нэгъуэщI къэкIуэкIэ (вариант) хэтмэ, абы и гугъу щIын (ар зи пIэкIэ къэкIуа фонемэр, апхуэдэу къэкIуэныр къызыхэкIыр зыхэт псалъэм и ужькIэ тхын), ассимиляцэ, диссимиляцэ, наращенэ, редукцэ, метатезэ, диэрезэ, интерфикс хуэдэхэр къэлъэгъуэн, ар зыхэт псалъэр къыхэтхыкIауэ, апхуэдэ псалъэ хэмытмэ, зэрыхэмытыр жыIэн.

11. Плъыфэ къэзыгъэлъагъуэ псалъэхэр къэгъуэтын, абыхэм щыщу, усакIуэм къигъэщIа неологизмхэр къэхутэн, ахэр къызэрыхъуа щIыкIэхэм тепсэлъыхьын.

12. Текстым къыщыгъэсэбэпа художественно-изобразительнэ Iэмалхэр къыхэфтхыкI, ахэр зыхуэдэхэр вгъэбелджылы. 
Лэжьыгъэ 2. Къэбэрдей къуажэ нэхъ инхэм ящыщ Арщыдан адыгэ жылэжьым хуауса усэм гупсэхуу фыкъеджэ. Текстыр транскрипцэ фщIы, пычыгъуэкIэ зэпыудауэ. Энклитикэ ударенэ зытелъ псалъэхэр зы екъуакIэ, проклитикэ ударенэ зиIэхэр екъуаитIкIэ щIэфтхъэ. Псалъэ къыхэгъэщахэр зэрызэхэт макъкIэ зэпкърыфх.
Сыкъыщалъхуауэ си щIыналъэ,

Си къуажэдэсхэ, си лъапсэжь.

ЩымыIэ пхуэдэу зы цы налъэ,

Уэ си хэку дыщэ, си къуажэжь.

Уей, Арщыдану адэжь лъахэ,

Гухэлъ уэрэдыр пхузошэщI.

Уэ зэхьэзэхуэм ущолъагэ,

Хэгъахъуэ лIыгъэм, зыузэщI.

Итщ нартыху бэвыр Думэныкъуэ,

Уи Iэщхэр губгъуэм икIутащ,

Щыхопщ шы гуартэр Къэлэрыкъуэ,

Хышхуэу гуэдз бэвым зиIэтащ.

Джэрмэншыкыщхьэм къыкъуэкIауэ,

Дыгъэшхуэм нуру зыкъеIэт.

Уэ гъавэ бэвыр къэбгъэкIауэ,

Мэзкуу уи щIыхьыр къыщаIэт.
Зыужь уэ нэхъри нарт щIыналъэу

Сэ фIыуэ слъагъуу адэжь хэку.

Мы уэ пхуэзгъэIур сэ пшыналъэу
Сэ си хэкуэгъухэм къощ я нэгу.
Лэжьыгъэ 3. Фыкъеджэ гъэхуауэ. Псалъэр зэрырахьэкI хабзэм тету, пычыгъуэкIэ зэпыудауэ къифтхыкI, транскрипцэ фщIыурэ. ПсалъитIым зы ударенэ фIэкIа ямыIэу (ахэр зы ударенэкIэ зэубыдылIауэ) къыщыкIуэм и щапхъэхэр къэвгъэлъагъуэ.
Дыгъэр пэзазэу щхьэгум къытехьат. ЩIэуэ ящIа еджапIэ къатищу зэтетым къэнжал хужь телъым нэр тепщIыпщIэрти узригъэплъыртэкъым. Абы и пщIантIэ иным кIуэцIрыкI гъуэгу цIыкIум и нэзым щыгъэкIа удз дахэхэм къащIиху епэрымэ зэхуэмыдэхэр акъужь хуэмым къыпIурагъауэрт. Лъэс гъуэгум Iущащэу блэж псы цIыкIум и Iуфэ щхъуантIэм Iут кхъужьей жыг иным зы лIыжь гъур кIыхь гуэрым мащIэу дзапэ уэрэд щыжиIэу щIэст.

Махуэм зызыгъэпсэху щIалэгъуалэр клубым и пщIантIэм футбол щыджэгурт. Сэ сызэплъыр а щIалэхэр Iэзэу футбол зэрыджэгур артэкъым, лIыжьым и нэкIур зэ нэщхъыфIэ, зэ нэщхъей зэрыхъур арт. Дауи, а лIыжьым и дзапэ уэрэдыр и зэман фIэкIахэм зэрыхуэшхыдэжыр белджылыт.

Сэ абы щIагъуэу сыпэмыжыжьэу, щIалэхэр Iэзэу зэрыджэгум сеплъ хуэдэу, псы Iуфэм сыIуст. 

(ЩоджэнцIыкIу А. зэритхамкIэ.)
Лэжьыгъэ 4. Текстыр фегугъуу къифтхыкI, транскрипцэм и хабзэм тету. Ударенэ тевгъэувэ. Зы ударенэ зиIэ определительнэ псалъэ зэпхахэр щIэфтхъэ. Ахэр зэрызэщхьэщыкIыжыр къыжыфIэ.  
Мазэ нурыпсым удзыфэ-сырыхуфэу жейм хилъэфа тенджызыр зэщIилащ. Тенджыз абрагъуэм къыщытэджа толъкъун бырыбхэр, щхьэхынэу, сабырыжауэ, жеяуэ адэ жыжьэу щолъагъур. Зи дыщэ хъуаскIэ пщIыпщIхэр щIэмыуфа вагъуэхэр а тенджызым дыжьыныфэу къощ. Пшэ пIащIэ хъар лэдэххэр уэгум ижыхьащ. Гузагъэншэу сабыра хы толъкъун пыхухэр щIызэIущащэхэр зэхищIыкIыныр фIэфIу, уафэм хым нэхъ лъахъшэу зыкъыхуигъэщхъ къыпфIэщIырт. 

Жыгхэр къызэкIэкIа бгыхэр пагэу гуращэхэт. Уэгу щхъуантIэ нэщI къащхъуэ щытым я щыгухэр хуаIэтырт. Абыхэм къажьэхидзэ ныбжь жьауэ фIыцIэр хы пыху Iэтэм и дзакIэм удзыфэу теуэрт. Мамыр щэхугъэр зыкъутэ псы макъымрэ псы тхъурымбэ бэуэнымрэ щамыгъэIэн фIэфIи хуэдэу, мазэм и нурыпс дыжьыныфэ-щIыху-сырыхуфэм бгыщхьэм адэжкIэ зыщиущэхурт. 
 Тенджызым и лъэныкъуэмкIэ гъэза бгым и деж лыцкIэ щIэуфауэ, жьауэкIэ хуэпа мывэшхуэ гуэр щылъщ. Абы и джабэм толъкъун псы пыхум удз щабэ лъахъцхэр кърихьэлIэт. Ахэр зытрихьа мывэхэр тенджызымрэ бгымрэ зэпызыгъэкI пшахъуэ хьэбзыпэ дыхьэр блын къыпфIэщIырт.
Лэжьыгъэ 5. Псалъэхэм фымыпIащIэу фыкъеджэ. Псалъэхэр зэрызэхэт макъымрэ ар зэрытха хьэрфымрэ щызэтемыхуэр къэвгъуэт. Псалъэхэр транскрипцэкIэ фтхыи зэвгъапщэ абы макъыу хэтымрэ ахэр зэрытха хьэрфымрэ. КъыжыфIэ мы псалъэ къэтхьахэм я нэхъыбэм деж сыт хуэдэ пэжырытхэ хабзэ къыщыгъэсэбэпами. А тхыкIэ хабзэм щымыщ орфограммэ лэжьыгъэм къыщыкIуэмэ, а псалъэхэр щхьэхуэу къыхэфтхыкI.

I. ИжьымкIэ, ебгъуанэреймкIэ, ибэгъухьын, ибгъумкIэ, егугъупэу, егупсысыжын, ижь-ижьыж, егъэлеяуэ, егъэIубын, иджыпстуупцIэ, ежьащхъуэ, еигъэ, икъу-икъужкIэ, илъэсипщIкIэ, ипщIэнтIыхьын, езырыххэ, иукIуриен, екIэпцIэ, ентIэIун, ерагъмыгъуейуэ, етхущIанэрей, еупщIэтэхын, еIуящIэ, иуткIэпщIэн, июль, июнь, удзежьужь, упщIэжэгъу, ущыгун, ущиин, яжьафэ, ятIэху, ятIагъуэ, яужькIэ.

II. Гурылъ, гъубжэ, курыжэ, зэкIуж, къухьэпIэ, кхъузанэ, убалъэ, зэпыхулыкIын, гъэхъужын, IухьэпIэ, хуэкъулейсыз, щхьэгуху, гъуэгунэудз, купраузыфэ, купщIафэ, къущхьэхъучыпцIэ, къуян, кхъужьейкугъу, пцIыупс, тхьэбзэгъуджэ, тхыхъурей, тхыухуэ, къэухын, къудамэ, бгъурыщIэн, лъэгурыдз, хъумпIэцIэдж, хущIын. 

III. Псыпкъынэ, хуэплIимэ, щхьэбгъупцIапцIэ, нэщIэпкIалъэ, Iэпкълъэпкъ, пкъутэмэ, плIыщI, пкIумэ, птIащ, къыпфIощI, пщIанэ, жыпIэнумэ, пIуэхуащ, ткIуаткIуэ, щIэткъузэнщ, тпIыжащ, къытфIэщIащ, къэтцIыхужащ, зэхэтщIыкIащ, тIых, къэтIуэтэжащ, бдзапцIэ, пщIыхьэпIэ, пщIырыпщIыбжэ, пыупэпцIыкIын, пщIыпщI, щхьэрыIубэн, щхьэщэхужыпщIэ, щIэуIукIыгъуей, IэплIэщыз, IупщIакIэтIей, пкъоулъэ, пкIэунащхьэ.

Къызэрапщытэж упщIэхэмрэ лэжьыгъэхэмрэ
1. Сыт пычыгъуэкIэ зэджэр?

2. Адыгэбзэм сыт хуэдэ пычыгъуэ лIэужьыгъуэхэр иIэ?

3. Пычыгъуэ зэхуэщIакIэ зэджэр сыт? Абы и щапхъэ зыбжанэ къэфхь.

4. Пычыгъуэ зэIухам сыт хуэдэ щхьэхуэныгъэ иIэ? Абы и щапхъэ къэфхь.

5. Пасэрей адыгэбзэм и пычыгъуэр зыхуэдам теухуауэ сыт хуэдэ еплъыкIэхэр щыIэ? Абыхэм щыщу уэ нэхъ пэжу къэплъытэр къыжыIэ.

6. Пычыгъуэ бзэм къыщызыгъэхъур сыт хуэдэ макъхэра?

7. УдаренэкIэ зэджэр сыт? Сыт хуэдэ ударенэ лIэужьыгъуэхэр иIэ адыгэбзэм.

8. Ударенэ зэтелъкIэ / зытемылъкIэ зэджэр къыжыфIэ, щапхъэкIэ къэвгъэлъагъуэ.

9. Энклитикэ, проклитикэ ударенэхэм сыт хуэдэ щхьэхуэныгъэхэр яIэ?

10. Макъзешэхэр, абыхэм ударенэ щателъымрэ щатемылъымрэ сыткIэ зэщхьэщыкIрэ?

11. Зы псалъэм ударенэу тIу щиIэр сытым и деж? ЩапхъэкIэ къэвгъэлъагъуэ.

12. Иджырей адыгэбзэм ударенэр зытехуэну пычыгъуэр зэлъытар сыт?

13. Пасэрей адыгэбзэмрэ иджырей адыгэбзэмрэ я ударенэм сыт хуэдэ зэхъуэкIыныгъэхэр яIэ хъуа? Ар къэзыша щхьэусыгъуэр сыт?

14. НэгъуэщIыбзэхэм щыщу ди бзэм къищта псалъэхэмрэ езы адыгэбзэм къигъэщIыжа псалъэхэмрэ я ударенэм сыт хуэдэ щхьэхуэныгъэхэр яIэ?

15. Транскрипцэ терминым сыт хуэдэ мыхьэнэ иIэ? Ар къыщIэдгъэсэбэпыр сыт? Сыт адыгэ псалъэхэм я транскрипцэр зэгъэщIэн щIыхуейр?

16. Адыгэбзэм тхыкIэмрэ къэпсэлъыкIэмрэ зэтемыхуэныр къэзышар сыт?

17. Ижьрабгъу, ужьэ, жеин, ятIэху, гъубжэ, жыгкугъу, пкIауэ, пщIанэ, къытфIэщIащ псалъэхэр транскрипцэкIэ фтхыи зэвгъапщэ абы макъыу хэтымрэ ахэр зэрытха хьэрфхэмрэ. КъыжыфIэ мыбдеж сыт хуэдэ тхыкIэ хабзэ къыщыгъэсэбэпами.

18. Лъэс гъуэгухэм я гупэ лъэныкъуэм Iущащэу блэж псы кIантIэ цIыкIум и Iуфэ щхъуантIэпсым Iут кхъужьей жыг ин баринэм зы лIыжь гъур кIыхь гуэрым мащIэу дзапэ уэрэд щыжиIэу щIэст (Щ.А.) псалъэухар транскрипцэ фщIы, пычыгъуэкIэ зэпывуд, ударенэр тевгъэувэ. ЩхъуантIэпсым, кхъужьей псалъэхэр фонетикэ и лъэныкъуэкIэ зэпкърыфх.
19. «Иджырей адыгэбзэм и ударенэ лIэужьыгъуэхэр» темэм тету доклад вгъэхьэзыр.  

20. ЩоджэнцIыкIу Алий и «Мадинэ» поэмэм едзыгъуипщI къыхэфхи, транскрипцэ зэращI хабзэм тету фтхы. Едзыгъуэхэр къызэрыщIидзэ псалъэхэр фонетикэ и лъэныкъуэкIэ зэпкърыфх.
Студентхэр, еджакIуэхэр езыр-езыру зэрылэжьэн тестхэр

1. Псалъэр зэрызэхэт пычыгъуэхэм языхэзыр нэхъ хэкъузауэ къэпсэлъэным

а) пычыгъуэкIэ йоджэ

б) макъзешэкIэ йоджэ

в) ударенэкIэ йоджэ

г) интонацэкIэ йоджэ

2. Ударенэр етIуанэ пычыгъуэм телъщ:

а) кIапсэ

б) дуней

в) хьэлыгъуанэ

г) тхьэкIумэкIыхь

3. Ударенэр ещанэ пычыгъуэм тохуэ:

а) щIымахуэ
б) Iэуэлъауэ
в) мыIэрысей
г) мэIэуэлъауэ
4. Адыгэ псалъэхэм ударенэр тохуэ:

а) япэ ит пычыгъуэм

б) ику ит пычыгъуэм

в) икIэм щыт пычыгъуэм  
г) сыт хуэдэ пычыгъуэми

5. Адыгэбзэ ударенэ хабзэм теткъым:

а) мафIэ

б) лэжьакIуэ

в) тэрэзэ

г) щIымахуэ

6. Ударенэр зытеувэ пычыгъуэм елъытауэ, мы псалъэм и мыхьэнэм зихъуэжынкIэ хъунущ:

а) кхъуейплъыжькIэрыщIэ
б) шындырхъуо
в) къуэнтхъурей
г) хьэщIэщ

7. Пычыгъуэ зэIухакIэ йоджэ:

а) ударенэ зытемылъхэм
б) макъзешэкIэ иуххэм

в) макъ дэкIуашэкIэ иуххэм

г) ударенэ зытелъхэм
8. Пычыгъуэ зэхуэщIакIэ йоджэ:

а) ударенэ зытемылъхэм
б) макъзешэкIэ иуххэм

в) макъ дэкIуашэкIэ иуххэм

г) ударенэ зытелъхэм
9. Иджырей адыгэбзэм пычыгъуэ къыщагъэхъу:

а) макъ дэкIуашэ псоми
б) макъзешэ псоми
в) макъ дэкIуашэ дэгухэм
г) макъзешэ укъуэдияхэм
10. ПычыгъуэкIэ зэрызэпыудар тэмэмщ:

а) у-зы-нша-гъэ

б) узын-шагъэ
в) у-зын-ша-гъэ
г) узы-нша-гъэ
11. ПычыгъуэкIэ зэрызэпыудар пэжкъым:

а) шы-псы-ра-нэ

б) у-нащ-хьэ

в) у-нэ-лъа-щIэ

г) мы-Iэ-ры-сэ

12. Мыпхуэдэу псалъэр епхьэкI хъунущ:

а) мыIэры-сей

б) у-нэ

в) къабзэ-у

г) цIы-кIухэр

13. Псалъэкум хэт щхьэ префикс с-, п-хэр мыпхуэдэу епхьэкI хъунущ:

а) хэс-щIэнущ, хуэп-тхащ 

б) хэ-сщIэнущ, хуэ-птхащ

в) хэ-с-щIэнущ, хуэ-п-тхащ
г) щым хуэдэуи
14. Мы псалъэм ударенэр етIуанэ пычыгъуэм телъщ:

а) щабэрыкIуэ

б) щэбэт

в) щхъуантIэ

г) шынэкъэрабгъэ

15. Мы псалъэм ударенэр ещанэ пычыгъуэм тохуэ:

а) гъэмахуэ

б) шэджагъуашхэ

в) шыщхьэмыгъазэ

г) шыгъулъэ

16. Мы псалъэм ударенэр еплIанэ пычыгъуэм тохуэ:

а) шэджагъуапIэ

б) шэджэналъэ

в) дыгъэрыжьэ  
г) кIэртIофуэздыгъэ

17. Адыгэбзэ ударенэ хабзэм теткъым:

а) кIэнауэ

б) нышэдибэ

в) тхыпхъэщIыпхъэ

г) хуэрэджэ

18. Ударенэр зытеувэ пычыгъуэм елъытауэ, мы псалъэм и мыхьэнэм зихъуэжынкIэ хъунущ:

а) тэрэзэ

б) салъкъын

в) хъэуан

г) мыхъур
19. Къызэрэтпсэлъымрэ зэрытхамрэ зэтехуэ псалъэщ:

а) уткIэрэпщIын
б) уыткIэрэпщIын
в) уытIкIэрэпщIын
г) уыткIэрэпIщIын

20. Къызэрапсэлъымрэ зэратхымрэ зэтехуэркъым:

а) гъэмахуэ
б) лэжьыгъэ
в) пцIыупс
г) IуэрыIуатэ
ПСАЛЪАЛЪЭ
Акъылцыдж – вскидчивый, взбросливый (о человеке).

Аму – бутень клубненосный.

Арджэныпс – шпагат, шнур, используемый для изготовлении циновки.
Ахъырзэман – 1) светопреставление, апокалипсис; 2) лихой; отчаянный, бедовый; 3) замечательный, прекрасный, великолепный.
Бадырэ – эвфемическое название насекомых-паразитов.

Бейгуэл – прислужник (князя или орка).

БжэндэхъуджэдыкIафэ – светло-голубой.
БжьынцIынафэ – тёмно-зелёный.
Бзэхабзэ – грамматика.

БзэщIэныгъэдж – лингвист.
Бырхьэмот – бергамот (сорт груши).
Вагъэбдзумэ – часть земли, переворачиваемый плугом.
Вагъуэдж – астроном.
Выц  – шалфей. 
Гынэщ – аптека.
       Гыныпс – 1) настой на травах, применявшийся в старину как лечебное, колдовское или отравляющее средство;  2) разгов. спирт, водка.

ГурэпкIырэ – несерьезный, неуравновешенный (о характере).
Гухьэр – узор.

Гъуазджэ – искусство.

Гъуафэ – каштановый.
ГъущIыху – алюминий.
Дадий – 1) красивый (в детской речи); 2) цветок.

Дэжыг – купец.
Дзасэл – шашлык.

Жэзнэч – жетон, значок.
Жэуаплы – ответственный, обязательный (о человеке).

ЖыгыуIущхьэпс – вертишейка (птица из отряда дятлов).

ЖьакIэхъырицэ – с редкой, жидкой бородой.
Жьапхъалъэ – 1) сковорода для жарки; 2) мангал; электрошашлычница.

Жьэмакъ – фонема.

Жьэмакъзешэ – гласная фонема.

Жьэмакъ дэкIуашэ – согласная фонема.
Ибэ – сирота.

КIаблащхьэ – недобрый, злой, злоязычный.
КIэтх – кайма.
КIэIунэ – 1) шпингалет; 2) лингв. точка.

Къэзакъбанэ – облепиха. 

Къанаплъэ – посещение воспитанника.

КъафапщIэ – плата за танец.
Къэлэрдадий – тюльпан.

Къудэ – доброжелатель.

Къумалэ – ласковое слово, ласка, сердечность.

КъурапцIэ – чернявый.
Кхъыбаб – старый, дряхлый.

Кхъырбыщ – 1) рыхлый; 2) вялый.

Ландыщэ – ландыш майский.

Лэджэн – медный таз.

Лодан – 1) камка; 2) шелковый платок.

ЛыпIыжь – переспелый (о фруктах).
ЛыхулыпцIэншэ – безжалостный, кровожадный, черствый.
ЛъапцIэрыщэ – 1) босоногий, необутый; 2) лапотный; 3) побирашка.
Лъэрыгъыпс – путлище.

Лъэхъыц – кокон.

ЛIакъуэцIэ – фамилия.
Мажьапхъэ – узор на циновке, напоминающий расческу.

Мазэхъуанэ – февраль.

Макъыдж – фонетика.

Мамкъутыфэ – малиновый цвет.

Масил – сталь большой прочности.

МафIэгузехуэ – машинист паровоза.
Махуэшхуэпэ – канун праздника.

Махъшэбзу – страус.

Мухьэрэб – молитвенная ниша внутри мечети.

Мыщэгуэн – 1) норка со съестными запасами, собранными мышью в нору; 2) богатство. 

Мыщэхупщ – плод рябины.

Мыщхъуэмыфэ – невзрачный, неяркий, блеклый.

МыIумин – боголюбивый, благочестивый, набожный.
Нанэжь – бабушка.

Нары – гранат.

Нэпкъыжьэ – штампы для таврения мелкого скота на лицевой части.

НэплъыснэIус – любопытный.
Нэхутхьэху – 1) белобрысый, блондинистый; 2) утренняя заря, денница.

Псалъэгъэху – речистый, велеречивый.

Псантхуэ – нерв.

Псчэуз – коклюш.

Псыгуэн – бассейн.

ПсыIуфэшыбжий – бальзамин.
ПхъэсампIэ – деревянные ножны кинжалов.
Пхъыфэ – морковный цвет, оранжевый

Пшахъуэджэд – кулик (птица).

Пщащаплъэ – обряд знакомства жениха и его родственников с невестой.

ПщэкIыхь – жираф.
ПщыхьэщхьэхуеIуэнтIэкI – вечернее время.
ПIэтIрэжан – 1) томат съедобный; 2) баклажан.
РуматI – зяблик.
Рымэ – рукоятка к ручке косы

Рыгуэ – пест, пестик.

Сабафэ – серый.

Сабэщып – пылесос.

Сэрэсалам – мятлик водяной.

Сэрэш – 1) болотистое место, болотистый; 2) ситник (травянистое растение).

Сотрэшлъэгу – узор на циновке.

Тэмакъ лыналъэ – голосовая связка.

Телъхьэгъу – сторонник, поборник, единомышленник.

Трам – лировидная форма.

Турыхь – вечерняя молитва в месяц мусульманского поста рамазан.

Тутынсафалъэ – пепельница.

Тутынсафэ – пепел от сигарет, папирос и т.п. 

Тхыпсэбзэ – литературный язык.

Тхыпсэ – литература.

Тхыпсэдж – литературовед.

ТхыпсэщIэныгъэ – литературоведение.
Тхыпсей – литературщина.

ТхыпхъэщI – орнаментщик.
Тхьэдадий – цветок сирени.

ТIамы – апельсин, цитрус китайский.

ТIэрикъэт – фанатик. 
ТIыхъуэ – чабан, пасущий племенных баранов.
ТIыхъуэфэджэдыгу – тулуп (из овчины).
Уэбэуфэ – пасмурный.

Уэркъгъусэ – юноша-оруженосец, сопровождающий рыцаря в походах.
УпщIэжэгъу – советник, советчик.
УхьэутI – неважный, плохой.
Фэлъырзэщхьэщыуд – разновидность узора на циновке.

Фэгъу – одного цвета с чем-либо.

Фонащафэ – цвет медовой дыни.

ФIэгъу – доброжелатель.

Хьэбзэгутхьэмпэ – подорожник большой.

Хьэжьгуэн – голодранец, бродяга, босяк.

Хьэщбэкхъ – 1) навес; 2) уст. житница.

ХумпIэ – зернышко пшена.
Хъэрмэзан – грабли.

Хъэт – малость, немного, чуть-чуть. 

Хъуалэ – стог сена.

Хъур – овца.

ХъурыщIэ – глагол.

ХъурыщIафэ – глагольная форма.
Шакъафэ – фиолетовый.

Шэдж – мелкий, неглубокий.

ШыкIуртIым – каштан.

ШыкIуртIымыфэ – каштановый цвет.
Щхьэцыщ – парикмахер.

Iэбжьэ – рог, бокал.
Iэгуэ – горсть.
Iэгубжьэ – стакан, чашка, глубокая миска.

Iэгъуэ – близкий (близко находящийся).
Iэкъуэ – неловкий, неумелый
Iэфэ – шкура крупного скота
IэщIэ – близкий (на близком расстоянии).
Iугъуафэ – дымчатый, цвета дыма.

